
ᱡᱷᱟᱨ ᱠᱟᱛᱷᱟ (Abstrct) 

ᱱᱚᱶᱟ  ᱫᱷᱟᱹᱨᱛᱤ  ᱥᱤᱨᱡᱟᱹᱣᱮᱱ  ᱥᱟᱶ  ᱥᱟᱶ  ᱛᱮᱜᱮ  ᱢᱟᱹᱱᱢᱤ  ᱦᱚᱯᱚᱱ  ᱦᱚᱸ  

ᱥᱤᱨᱡᱟᱹᱣ  ᱠᱚ  ᱧᱟᱢ  ᱟᱠᱟᱜ ᱼ ᱟ ᱾ ᱫᱷᱟᱹᱨᱛᱤ  ᱯᱩᱨᱤ  ᱨᱮ  ᱛᱤᱱᱟᱹᱝ  ᱛᱤᱱᱟᱹᱝ  ᱢᱟᱹᱱᱢᱤ  ᱠᱚ  

ᱚᱯᱮᱞᱚᱜ  ᱠᱟᱱᱟ  ᱟᱨ  ᱡᱤᱣᱤ  ᱠᱷᱟᱱᱰᱟᱣ  ᱠᱟᱛᱮ,  ᱚᱠᱛᱚ  ᱨᱮᱭᱟᱜ  ᱞᱤᱸᱡᱤᱱ  ᱱᱟᱹᱭ  ᱨᱮᱠᱚ  

ᱵᱚᱦᱮᱞ  ᱟᱫᱚᱜ  ᱠᱟᱱᱟ ᱾ ᱚᱱᱟ  ᱤᱫᱤ  ᱠᱟᱛᱮ  ᱦᱤᱥᱟᱹᱵᱽ  ᱜᱮ  ᱵᱟᱹᱱᱩᱜᱼᱟ ᱾ ᱢᱮᱱᱠᱷᱟᱱ  

ᱢᱤᱢᱤᱫ  ᱦᱚᱲ  ᱥᱮᱨᱢᱟ  ᱪᱟᱸᱫᱚᱣᱟᱜ  ᱟᱸᱫᱮ  ᱛᱮ  ᱚᱯᱮᱞ  ᱠᱟᱛᱮ  ᱦᱚᱲ ᱦᱚᱯᱚᱱ,  ᱡᱟᱹᱛᱤ ᱼ 

ᱥᱟᱶᱛᱟ  ᱞᱟᱹᱜᱤᱱ  ᱟᱹᱰᱤ  ᱞᱟᱥᱟᱬᱦᱮᱫ  ᱜᱮᱠᱚ  ᱠᱟᱹᱢᱤ  ᱚᱴᱚ  ᱟᱠᱟᱜ ᱼ ᱟ ᱾ ᱡᱟᱦᱟᱸᱭ  ᱠᱚᱫᱚ  

ᱵᱚᱸᱜᱟ  ᱫᱤᱥᱚᱢᱮᱱ  ᱛᱟᱭᱚᱢ  ᱦᱚᱸ  ᱮᱴᱟᱜ  ᱠᱚᱣᱟᱜ  ᱩᱭᱦᱟᱹᱨ  ᱨᱮ  ᱡᱩᱜᱮ  ᱡᱩᱜᱮ  ᱞᱟᱹᱜᱤᱱ  

ᱡᱤᱣᱤᱫ  ᱠᱚ  ᱛᱟᱦᱮᱸᱱᱟ ᱾ ᱡᱟᱦᱟᱸᱭ  ᱠᱚᱣᱟᱜ  ᱡᱤᱭᱚᱱ  ᱮᱱᱮᱢ  ᱫᱚ  ᱡᱟᱹᱛᱤ,  ᱥᱟᱶᱛᱟ,  

ᱥᱟᱶᱦᱮᱫ  ᱥᱟᱦᱴᱟ  ᱨᱮ  ᱛᱷᱟᱯᱚᱱ  ᱠᱟᱛᱮ  ᱛᱟᱦᱮᱸᱱᱟ ᱾ ᱚᱱᱠᱟᱱ  ᱢᱤᱫ  ᱧᱩᱛᱩᱢᱟᱱ  

ᱚᱱᱚᱞᱤᱭᱟᱹ  ᱜᱮ  ᱥᱟᱱᱛᱟᱲ  ᱡᱟᱹᱛᱤ,  ᱥᱟᱶᱛᱟ,  ᱥᱟᱶᱦᱮᱫ  ᱥᱟᱦᱴᱟᱨᱮᱭ  ᱚᱯᱮᱞ  ᱞᱮᱱᱟ ᱾ 

ᱡᱟᱦᱟᱸᱭ  ᱫᱚ  ᱢᱤᱫ  ᱚᱱᱚᱞᱤᱭᱟᱹ,  ᱚᱱᱚᱬᱦᱤᱭᱟᱹ,  ᱥᱟᱶᱦᱮᱫ  ᱫᱩᱞᱟᱹᱲᱤᱭᱟᱹ,  ᱥᱟᱶᱛᱟ  

ᱥᱩᱥᱟᱹᱨᱤᱭᱟᱹ,  ᱪᱤᱠᱤ  ᱥᱤᱨᱡᱚᱱᱤᱭᱟᱹ  ᱞᱮᱠᱟᱛᱮ  ᱫᱤᱥᱚᱢ  ᱡᱟᱠᱟᱛ  ᱨᱮ  ᱟᱥᱟᱢᱵᱷᱮᱲ  ᱮᱱᱮᱢ  

ᱢᱮᱱᱟᱜ  ᱟᱠᱟᱫ  ᱛᱟᱭᱟ ᱾ ᱡᱟᱦᱟᱸᱭ  ᱫᱚ  ᱢᱟᱹᱱᱢᱤ  ᱨᱩᱯ  ᱛᱮ  ᱵᱚᱸᱜᱟ  ᱜᱮᱭ  ᱚᱯᱮᱞ  ᱞᱮᱱᱟ ᱾ 

ᱩᱱᱤᱫᱚᱭ  ᱦᱩᱭᱩᱜ  ᱠᱟᱱᱟ  ᱜᱩᱨᱩ  ᱜᱚᱢᱠᱮ  ᱯᱚᱸᱰᱮᱛ  ᱨᱚᱜᱷᱩᱱᱟᱛᱷ  ᱢᱩᱨᱢᱩ ᱾ ᱯᱚᱸᱰᱮᱛ  

ᱨᱚᱜᱷᱩᱱᱟᱛᱷ  ᱢᱩᱨᱢᱩᱣᱟᱜ  ᱡᱤᱭᱚᱱ  ᱪᱤᱛᱟᱹᱨ  ᱫᱚ  ᱥᱟᱱᱛᱟᱲ  ᱥᱟᱶᱛᱟ  ᱨᱤᱱ  ᱦᱚᱲ  

ᱦᱚᱯᱚᱱ  ᱠᱚ  ᱥᱟᱶᱛᱮ  ᱡᱮᱜᱮᱛ  ᱜᱚᱴᱟ  ᱨᱤᱱ  ᱦᱚᱲ  ᱠᱚ  ᱥᱟᱶᱛᱮ  ᱡᱩᱲᱟᱹᱣ  ᱢᱮᱱᱟᱜ  ᱟᱠᱟᱜ 

ᱼ ᱟ ᱾      

ᱢᱩᱬ  ᱟᱹᱲᱟᱹᱠᱚ ᱺ ᱥᱟᱶᱛᱟ  ᱥᱩᱥᱟᱹᱨ,  ᱯᱟᱹᱨᱥᱤ,  ᱥᱟᱶᱦᱮᱫ  ᱩᱛᱱᱟᱹᱣ,  ᱚᱞ ᱪᱤᱠᱤ  ᱜᱚᱲᱦᱚᱱ,  

ᱡᱤᱭᱚᱱ  ᱪᱤᱛᱟᱹᱨ,  ᱯᱚᱸᱰᱮᱛ  ᱨᱚᱜᱷᱩᱱᱟᱛᱷ  ᱢᱩᱨᱢᱩ ᱾  

ᱩᱱᱩᱨᱩᱢ (Introduction) 

ᱢᱤᱫ  ᱚᱠᱛᱚ  ᱛᱟᱦᱮᱸ  ᱠᱟᱱᱟ  ᱢᱟᱹᱱᱢᱤ  ᱦᱚᱯᱚᱱ,  ᱡᱤᱵᱽᱼᱡᱟᱱᱣᱟ  ᱠᱚ  ᱟᱹᱰᱤ  ᱫᱩᱠ  

ᱢᱩᱦᱤᱢ  ᱨᱮᱠᱚ  ᱧᱩᱨ  ᱞᱮᱱᱟ ᱾ ᱩᱱ  ᱚᱠᱛᱚ  ᱨᱮ  ᱥᱤᱨᱡᱚᱱᱤᱭᱟᱹ  ᱫᱚ  ᱟᱡ  ᱨᱤᱱ  

ᱯᱚᱼᱯᱚᱝᱜᱽᱲᱟ  ᱠᱚ  ᱫᱩᱜ  ᱫᱟᱨᱟᱢ  ᱠᱚ ᱞᱟᱹᱜᱤᱱ  ᱛᱮ,  ᱡᱟᱦᱟᱸ  ᱵᱟᱝ ᱡᱟᱦᱟᱸᱱ  ᱨᱩᱯ  

ᱛᱮ  ᱥᱮᱴᱮᱨ  ᱠᱟᱛᱮ  ᱩᱱᱠᱩᱭ  ᱫᱩᱜ  ᱫᱟᱨᱟᱢ  ᱟᱠᱟᱫ  ᱠᱚᱣᱟ ᱾  ᱱᱚᱶᱟᱜᱮ  ᱥᱤᱨᱡᱚᱱᱤᱭᱟᱹ  

ᱟᱜ  ᱫᱟᱹᱭᱵᱷᱟᱨ  ᱫᱚ  ᱠᱟᱱᱟ ᱾ ᱚᱱᱠᱟᱱ  ᱚᱠᱛᱚ  ᱜᱮ  ᱥᱮᱴᱮᱨ  ᱞᱮᱱᱟ  ᱢᱟᱱᱣᱟ  ᱦᱚᱯᱚᱱ  

ᱥᱟᱱᱛᱟᱲ  ᱠᱚ  ᱛᱟᱞᱟ  ᱨᱮ| ᱱᱩᱱᱢᱟᱨᱟᱝ  ᱢᱩᱦᱤᱢ  ᱧᱩᱨ  ᱞᱮᱱᱟ  ᱡᱟᱦᱟᱸ  ᱫᱚ ᱥᱟᱱᱛᱟᱲ 

ᱦᱚᱯᱚᱱ ᱠᱚᱣᱟᱜ ᱞᱟᱭᱼᱞᱟᱠᱪᱟᱨ, ᱡᱟᱹᱛᱤᱼᱫᱷᱚᱨᱚᱢ,  ᱮᱱᱮᱡᱼᱥᱮᱨᱮᱧ  ᱮᱢᱟᱱ  

ᱢᱟᱞᱚᱴᱚᱜ  ᱚᱵᱚᱥᱛᱟ  ᱨᱮ  ᱛᱟᱦᱮᱸ  ᱠᱟᱱᱟ| ᱱᱚᱝᱠᱟᱱ  ᱢᱩᱦᱤᱢ  ᱚᱠᱛᱚ  ᱨᱮᱜᱮ  ᱚᱯᱮᱞ  

ᱞᱮᱱᱟᱭ  ᱜᱩᱨᱩ  ᱜᱚᱢᱠᱮ  ᱯᱚᱸᱰᱮᱛ  ᱨᱚᱜᱷᱩᱱᱟᱛᱷ  ᱢᱩᱨᱢᱩ ᱾ ᱡᱟᱦᱟᱸᱭ  ᱟᱡᱟᱜ  

ᱦᱟᱦᱟᱲᱟ  ᱟᱱᱟᱜ  ᱠᱟᱹᱨᱫᱷᱟᱹᱱᱤ  ᱠᱷᱟᱹᱛᱤᱨ  ᱥᱟᱱᱛᱟᱲ  ᱥᱟᱶᱛᱟ  ᱨᱤᱱ  ᱦᱚᱲ  ᱠᱚ  

ᱵᱚᱸᱜᱟ  ᱞᱮᱠᱟ  ᱠᱚ  ᱢᱟᱱᱟᱣ  ᱜᱩᱱᱟᱹᱣ  ᱮ  ᱠᱟᱱᱟ ᱾ ᱡᱟᱦᱟᱸᱭ  ᱫᱚ  ᱫᱤᱥᱚᱢ  ᱦᱚᱲᱠᱚ  

ᱪᱤᱨᱜᱟᱹᱞ  ᱟᱨ  ᱪᱮᱸᱜᱷᱟᱣ  ᱨᱮᱭᱟᱜ  ᱟᱲᱟᱝ  ᱮ  ᱛᱟᱨᱥᱮ  ᱟᱫ  ᱠᱚ  ᱛᱟᱦᱮᱸᱱ ᱾ ᱟᱭᱢᱟ  

ᱜᱚᱴᱟᱝ  ᱥᱮᱨᱮᱧ  ᱚᱞ  ᱠᱟᱛᱮ  ᱥᱟᱱᱛᱟᱲ  ᱡᱟᱹᱛᱤᱭᱟᱜ  ᱡᱤᱣᱤ  ᱨᱮᱭ  ᱛᱤᱨᱯᱤᱭᱟᱫ  

ᱠᱷᱟᱱ  ᱫᱩᱫᱽᱲᱩᱢ  ᱠᱷᱚᱱ  ᱮ  ᱮᱵᱷᱮᱱ  ᱩᱛᱟᱹᱨ  ᱞᱮᱫ  ᱠᱚᱣᱟ ᱾ ᱡᱟᱦᱟᱸᱭ  ᱫᱚ  

ᱥᱟᱱᱛᱟᱲᱤ  ᱥᱟᱶᱦᱮᱫ  ᱥᱮᱨᱢᱟ  ᱨᱤᱱ ᱤᱯᱤᱞ  ᱮᱸᱜᱮᱞ  ᱠᱚ  ᱞᱮᱠᱟ  ᱜᱮ  ᱡᱟᱭ  ᱡᱩᱜᱽ  ᱡᱩᱞ  

ᱟᱠᱟᱜᱮᱭ  ᱛᱟᱦᱮᱸᱱᱟ ᱾ ᱥᱟᱱᱛᱟᱲᱤ  ᱯᱟᱹᱨᱥᱤ  ᱛᱚᱨᱟᱣ  ᱨᱟᱠᱟᱵ  ᱛᱟᱞᱟᱛᱮ  ᱡᱟᱹᱛᱤ  

ᱨᱮᱱᱟᱜ  ᱩᱛᱱᱟᱹᱣ  ᱞᱟᱹᱜᱤᱫ  ᱡᱤᱭᱚᱱ  ᱵᱷᱩᱨ  ᱚᱠᱛᱚᱭ  ᱠᱷᱮᱢᱟᱣ  ᱚᱴᱚ  ᱟᱠᱟᱜ ᱼ ᱟ ᱾ 

ᱩᱱᱤ  ᱢᱚᱦᱚᱛᱟᱱ  ᱢᱟᱹᱱᱢᱤ  ᱜᱮ  ᱠᱟᱱᱟᱭ  ᱯᱚᱸᱰᱮᱛ  ᱨᱚᱜᱷᱩᱱᱟᱛᱷ  ᱢᱩᱨᱢᱩ  ᱫᱚ ᱾   

ᱯᱚᱸᱰᱮᱛ  ᱨᱚᱜᱷᱩᱱᱟᱛᱷ  ᱢᱩᱨᱢᱩ  ᱫᱚ  ᱢᱤᱫᱴᱟᱹᱝ  ᱡᱩᱜᱽ  ᱨᱮᱱᱟᱜ  ᱟᱹᱨᱩ  ᱯᱷᱮᱨᱟᱣ  

ᱚᱠᱛᱚ  ᱨᱮᱭ  ᱡᱟᱱᱟᱢ  ᱞᱮᱱᱟ ᱾      

ᱥᱟᱶᱦᱮᱫ  ᱧᱮᱞᱟᱹᱨᱩ (Literature Review)  

ᱜᱩᱨᱩ  ᱜᱚᱢᱠᱮ  ᱯᱚᱸᱰᱮᱛ ᱨᱚᱜᱷᱩᱱᱟᱛᱷ  ᱢᱩᱨᱢᱩᱣᱟᱜ  ᱡᱤᱭᱚᱱ  ᱠᱟᱹᱨᱫᱷᱟᱹᱱᱤ  

ᱥᱟᱶᱦᱮᱫ  ᱮᱱᱮᱢ  ᱟᱨ  ᱡᱤᱭᱚᱱ  ᱥᱟᱹᱨᱭᱟᱹᱲ  ᱤᱫᱤ  ᱠᱟᱛᱮ  ᱫᱚ  ᱢᱤᱫ  ᱵᱟᱨ  ᱠᱷᱚᱸᱫᱽᱨᱚᱸᱱ  

ᱠᱟᱹᱢᱤ  ᱦᱩᱭ  ᱟᱠᱟᱱ  ᱜᱮᱭᱟ ᱾ ᱥᱟᱶᱛᱮ  ᱯᱟᱹᱨᱥᱤ  ᱫᱩᱞᱟᱹᱲ,  ᱥᱟᱶᱛᱟ  ᱥᱩᱥᱟᱹᱨ,  ᱪᱤᱠᱤ  

ᱥᱤᱨᱡᱚᱱ,  ᱥᱟᱶᱦᱮᱫ  ᱪᱟᱨᱪᱟ  ᱮᱢᱟᱱ  ᱤᱫᱤ  ᱠᱟᱛᱮ  ᱫᱚ  ᱟᱹᱰᱤ  ᱟᱭᱢᱟ  ᱜᱟᱱ  ᱜᱮ  

ᱯᱚᱛᱚᱵ  ᱯᱩᱛᱷᱤ  ᱠᱚ  ᱚᱞ  ᱟᱠᱟᱜ ᱼ ᱟ ᱾ ᱟᱨ ᱯᱟᱛᱷᱟᱢ  ᱠᱚᱨᱮᱦᱚᱸ  ᱟᱭᱢᱟ  ᱚᱱᱚᱞ  ᱚᱞ  

ᱠᱟᱛᱮ  ᱠᱚ  ᱪᱷᱟᱯᱟ  ᱯᱟᱨᱥᱟᱞ  ᱟᱠᱟᱜ ᱼ ᱟ ᱾ ᱱᱤᱛ  ᱦᱚᱸ  ᱟᱡᱟᱜ  ᱡᱤᱭᱚᱱ  ᱥᱟᱶᱦᱮᱫ  

ᱤᱫᱤ  ᱠᱟᱛᱮ  ᱚᱞ  ᱛᱚᱞ  ᱪᱟᱞᱟᱜ  ᱠᱟᱱ  ᱜᱮᱭᱟ ᱾ 

1. ᱦᱮᱢᱵᱽᱨᱚᱢ,  ᱰᱨᱹ  ᱫᱩᱞᱤ; ‘ᱯᱚᱸᱰᱮᱛ  ᱨᱟᱹᱜᱷᱩᱱᱟᱛᱷ  ᱢᱩᱨᱢᱩᱣᱟᱜ ᱺ ᱡᱤᱭᱚᱱ  

ᱠᱟᱹᱨᱫᱷᱟᱹᱱᱤ’,  ᱱᱚᱶᱟ  ᱨᱮᱫᱚ  ᱜᱩᱨᱩ  ᱜᱚᱢᱠᱮᱭᱟᱜ  ᱡᱤᱭᱚᱱ  ᱟᱨ  ᱡᱟᱹᱛᱤ,  

ᱥᱟᱶᱛᱟ,  ᱫᱷᱚᱨᱚᱢ  ᱤᱫᱤ  ᱠᱟᱛᱮ  ᱪᱮᱫ  ᱠᱚᱭ  ᱠᱟᱹᱢᱤ  ᱟᱠᱟᱜ ᱼ ᱟ,  ᱚᱱᱟ  ᱤᱫᱤ  

ᱠᱟᱛᱮ  ᱚᱞ  ᱟᱠᱟᱜ ᱼ ᱟᱭ ᱾  

2. ᱢᱩᱨᱢᱩ,  ᱨᱟᱢᱪᱚᱸᱫᱽᱨᱚ; ‘ᱜᱩᱨᱩ  ᱜᱚᱢᱠᱮ  ᱯᱚᱸᱰᱮᱛ  ᱨᱚᱜᱷᱩᱱᱟᱛᱷ  ᱢᱩᱨᱢᱩ’,  

ᱯᱚᱛᱚᱵ  ᱨᱮ  ᱜᱩᱨᱩ  ᱜᱚᱢᱠᱮᱭᱟᱜ  ᱵᱚᱝᱥᱚ  ᱵᱩᱱᱤᱭᱟᱹᱫᱽ  ᱦᱟᱯᱲᱟᱢ  ᱠᱚ  

ᱵᱤᱫᱟᱹᱞ  ᱠᱷᱚᱱᱟᱜ  ᱠᱟᱛᱷᱟ  ᱥᱚᱫᱚᱨ  ᱟᱠᱟᱱᱟ ᱾ ᱜᱤᱫᱽᱨᱟᱹ  ᱩᱢᱮᱨ  ᱜᱷᱚᱱ  

ᱜᱩᱨᱩ  ᱜᱚᱢᱠᱮ  ᱥᱟᱶᱛᱟ  ᱟᱨ  ᱚᱞᱪᱤᱠᱤ  ᱯᱟᱥᱱᱟᱣ  ᱞᱟᱹᱜᱤᱫ  ᱪᱮᱫ  ᱠᱚᱭ  

ᱠᱟᱹᱢᱤ  ᱟᱠᱟᱜ ᱼ ᱟ,  ᱚᱱᱟᱜᱮ  ᱚᱞ  ᱟᱠᱟᱱᱟ ᱾    

3. ᱢᱩᱨᱢᱩ,  ᱜᱳᱨᱟᱪᱟᱸᱫᱽ;  ‘ᱯᱚᱱᱰᱤᱛ  ᱨᱚᱜᱷᱩᱱᱟᱛᱷ  ᱢᱩᱨᱢᱩᱨ  ᱡᱤᱵᱚᱱ  ᱳ  

ᱫᱚᱨᱥᱚᱱ’,  ᱱᱚᱶᱟ  ᱯᱚᱛᱚᱵ  ᱨᱮᱫᱚ  ᱯᱚᱸᱰᱮᱛ  ᱨᱚᱜᱷᱩᱱᱟᱛᱷ  ᱢᱩᱨᱢᱩᱣᱟᱜ  

ᱡᱤᱭᱚᱱ  ᱪᱤᱛᱟᱹᱨ  ᱥᱟᱶᱛᱮ  ᱟᱡᱟᱜ  ᱥᱟᱹᱨᱭᱟᱹᱲ  ᱵᱷᱟᱵᱽᱱᱟ  ᱥᱟᱶᱦᱮᱫ  ᱨᱮᱭ  

ᱥᱟᱵ  ᱨᱟᱠᱟᱵ  ᱨᱟᱠᱟᱵ  ᱟᱠᱟᱜ ᱼ ᱟ ᱾ 

4. ᱢᱩᱨᱢᱩ,  ᱥᱩᱠᱩᱢᱟᱨ;  ‘ᱯᱚᱱᱰᱤᱛ  ᱨᱚᱜᱷᱩᱱᱟᱛᱷ  ᱢᱩᱨᱢᱩ  ᱟᱜ  ᱡᱤᱭᱚᱱ  

ᱫᱚᱨᱥᱚᱱ  ᱟᱨ  ᱚᱞᱪᱤᱠᱤ’,  ᱱᱚᱶᱟ  ᱯᱚᱛᱚᱵ  ᱨᱮᱫᱚ  ᱜᱩᱨᱩ  ᱜᱚᱢᱠᱮᱭᱟᱜ  

ᱡᱤᱭᱚᱱ  ᱥᱟᱹᱨᱭᱟᱹᱲ,  ᱚᱞᱪᱤᱠᱤ  ᱟᱨ  ᱫᱚᱨᱥᱚᱱ   ᱤᱫᱤ  ᱠᱟᱛᱮ  ᱠᱷᱟᱴᱚ  ᱛᱮ  ᱚᱞ  

ᱟᱠᱟᱱᱟ ᱾ 

ᱡᱚᱥᱠᱚ (Objectives)  

i. ᱚᱱᱚᱞᱤᱭᱟᱹᱦᱟᱜ  ᱡᱤᱭᱚᱱ  ᱪᱤᱛᱟᱹᱨ  ᱠᱟᱛᱷᱟ  ᱵᱟᱰᱟᱭ ᱾ 

ii. ᱡᱟᱹᱛᱤ,  ᱥᱟᱶᱛᱟ  ᱩᱛᱱᱟᱹᱣ  ᱨᱮ  ᱟᱡᱟᱜ  ᱡᱤᱭᱚᱱ  ᱮᱱᱮᱢ ᱾ 

iii. ᱯᱟᱹᱨᱥᱤ,  ᱥᱟᱶᱦᱮᱫ  ᱩᱛᱱᱟᱹᱣ  ᱨᱮ  ᱟᱡᱟᱜ  ᱡᱤᱭᱚᱱ  ᱠᱟᱹᱨᱫᱷᱟᱹᱱᱤ ᱾ 

iv. ᱪᱤᱠᱤ  ᱪᱷᱟᱨᱟᱣ  ᱯᱟᱥᱱᱟᱣ  ᱨᱮ  ᱟᱡᱟᱜ  ᱮᱱᱮᱢ ᱾ 

v. ᱥᱟᱱᱛᱟᱲ  ᱦᱚᱯᱚᱱ  ᱠᱚ  ᱡᱩᱢᱤᱫᱽ  ᱨᱮ  ᱮᱱᱮᱢ ᱾ 

vi. ᱜᱟᱶᱛᱟ  ᱦᱚᱛᱮᱛᱮ  ᱟᱡᱟᱜ  ᱠᱟᱹᱢᱤ  ᱠᱟᱹᱥᱱᱤ  ᱠᱚ  ᱵᱟᱰᱟᱭ ᱾ 

ᱠᱷᱚᱸᱫᱽᱨᱚᱸᱱ  ᱟᱹᱱᱟᱹᱨᱤ (Research Methodology) 

ᱱᱚᱶᱟ  ᱥᱟᱛᱟᱢ  ᱚᱞ  ᱞᱟᱹᱜᱤᱫ  ᱛᱮ  ᱟᱹᱱᱟᱹᱨᱤ  ᱟᱯᱱᱟᱨ  ᱦᱩᱭ  ᱟᱠᱟᱱᱟ ᱾ ᱡᱟᱦᱟᱸ  

ᱟᱹᱱᱟᱹᱨᱤ  ᱠᱚ  ᱟᱯᱱᱟᱨ  ᱦᱩᱭ  ᱟᱠᱟᱱᱟ,  ᱚᱱᱟᱠᱚᱫᱚ  ᱦᱩᱭᱩᱜ  ᱠᱟᱱᱟ ᱼ   ᱡᱤᱭᱚᱱᱟᱱᱟᱜ  

ᱟᱹᱨᱤ (Biographical Method),  ᱵᱤᱥᱲᱤᱭᱟᱱᱟᱜ  ᱟᱹᱨᱤ (Analytical Method),  ᱯᱚᱲᱦᱚᱱ 

ᱼ ᱵᱤᱥᱲᱤᱭᱟᱱᱜ ᱟᱹᱨᱤ (Textual Analysis Method),    ᱵᱚᱨᱱᱚᱱᱟᱱᱟᱜ  ᱟᱹᱨᱤ (Descriptive 

Method)  ᱟᱨ  ᱱᱟᱜᱟᱢᱟᱱᱟᱜ  ᱟᱹᱨᱤ (Historical Method) ᱾  

ᱜᱟᱞᱚᱪ (Discussion)  

ᱡᱟᱱᱟᱢ 

ᱯᱚᱸᱰᱮᱛ  ᱨᱚᱜᱷᱩᱱᱟᱛᱷ  ᱢᱩᱨᱢᱩ  ᱟᱜ  ᱡᱟᱱᱟᱢ  ᱟᱹᱛᱩ  ᱫᱚ  ᱦᱩᱭᱩᱜ  ᱠᱟᱱᱟ ᱰᱟᱬᱵᱩᱥ  

(ᱰᱟᱦᱟᱨᱰᱤ) ᱾ ᱰᱟᱬᱵᱩᱥ  ᱟᱹᱛᱩ  ᱫᱚ  ᱳᱰᱤᱥᱟ  ᱯᱚᱱᱚᱛ, ᱢᱚᱭᱩᱨᱵᱷᱚᱸᱡᱽ  ᱦᱚᱱᱚᱛ  

ᱨᱮᱱᱟᱜ  ᱵᱟᱢᱚᱱᱜᱷᱟᱹᱴᱤ  ᱥᱚᱵ ᱼ ᱰᱤᱵᱷᱤᱡᱚᱱ  ᱨᱟᱭᱨᱚᱝᱯᱩᱨ  (ᱜᱟᱲᱵᱟᱡᱟᱨ)  ᱥᱩᱨ  

ᱛᱟᱞᱟ  ᱢᱟᱞᱟᱨᱮ  ᱢᱮᱱᱟᱜ  ᱟᱠᱟᱜᱼᱟ| ᱚᱱᱟ   ᱟᱹᱛᱩ  ᱨᱮᱜᱮ  ᱤᱝᱨᱟᱹᱡᱤ  ᱢᱟᱹᱦᱤᱛ  

᱐᱕ᱹ᱐᱕ᱹ᱑᱙᱐᱕  ᱥᱟᱞ  ᱨᱮ  ᱡᱟᱱᱟᱢ  ᱞᱮᱱᱟ ᱾  

ᱟᱡᱟᱜ  ᱡᱟᱱᱟᱢ  ᱢᱟᱦᱟᱸ  ᱤᱫᱤ  ᱠᱟᱛᱮ  ᱟᱹᱰᱤᱜᱟᱱ  ᱜᱟᱹᱠᱷᱩᱲ  ᱜᱚᱢᱠᱮ  ᱠᱚ  ᱟᱹᱰᱤ  ᱞᱮᱠᱟ  

ᱠᱟᱛᱷᱟ  ᱠᱚ  ᱞᱟᱹᱭ  ᱟᱠᱟᱜᱼᱟ ᱾ “ᱯᱚᱱᱰᱤᱛ  ᱨᱚᱜᱷᱩᱱᱟᱛᱷ  ᱢᱩᱨᱢᱩᱣᱟᱜ  ᱡᱤᱭᱚᱱ  ᱫᱚᱨᱥᱚᱱ  

ᱟᱨ  ᱚᱞᱪᱤᱠᱤ”  ᱯᱚᱛᱚᱵ  ᱨᱮ  ᱥᱩᱠᱩᱢᱟᱨ  ᱢᱩᱨᱢᱩᱭ  ᱚᱞ  ᱟᱠᱟᱜᱼᱟ ᱼ ”᱑᱙᱐᱕  ᱥᱟᱞ  ᱨᱮᱱᱟᱜ  

᱕  ᱢᱮ  (5th May)  ᱫᱚ  ᱥᱟᱹᱨᱫᱤ  ᱢᱟᱦᱟᱸ  ᱫᱚ  ᱵᱟᱝ  ᱚᱱᱟ  ᱫᱚ  ᱡᱟᱹᱨᱩᱢ  ᱢᱟᱦᱟᱸ  ᱛᱟᱦᱮᱸ  

ᱠᱟᱱᱟ  ᱟᱨ  ᱤᱱᱟᱹ  ᱦᱤᱞᱚᱜ  ᱫᱚ  ᱠᱩᱱᱟᱹᱢᱤ  ᱦᱚᱸ  ᱵᱟᱝ  ᱛᱟᱦᱮᱸ  ᱠᱟᱱᱟ ᱾ ᱑᱙᱐᱕  ᱥᱟᱞ  

ᱨᱮᱱᱟᱜ  ᱥᱟᱹᱨᱫᱤ  ᱢᱟᱦᱟᱸ  (4th May)  ᱦᱤᱞᱚᱜ  ᱫᱚ  ᱟᱢᱵᱟᱵᱟᱹᱥᱤᱭᱟ  ᱛᱟᱦᱮᱸ  ᱠᱟᱱᱟ ᱾ 

᱑᱙᱐᱕  ᱥᱟᱞ  ᱨᱮᱱᱟᱜ   May  ᱪᱟᱸᱫᱚ  ᱨᱮ  ᱠᱩᱱᱟᱹᱢᱤ  ᱫᱚ  ᱑᱘  ᱛᱟᱨᱤᱠᱷ  ᱦᱤᱞᱚᱜ  ᱯᱟᱲᱟᱣ  

ᱟᱠᱟᱱ  ᱛᱟᱦᱮᱸᱫ᱾”᱑    

ᱯᱚᱸᱰᱮᱛ  ᱨᱚᱜᱷᱩᱱᱟᱛᱷ  ᱢᱩᱨᱢᱩ  ᱟᱜ  ᱡᱟᱱᱟᱢ  ᱢᱟᱦᱟᱸ  ᱤᱫᱤ  ᱠᱟᱛᱮ  ᱢᱟᱹᱱ  ᱢᱟᱹᱱᱥᱤᱧ  

ᱢᱩᱨᱢᱩ  ᱟᱡᱟᱜ  “ᱜᱩᱨᱩ  ᱜᱚᱢᱠᱮ  ᱦᱤᱛᱞᱟᱹᱭ”  ᱯᱩᱛᱷᱤ  ᱨᱮᱭ  ᱚᱞ  ᱟᱠᱟᱜ ᱟ ᱼ  

“ᱜᱮ  ᱟᱨᱮ  ᱥᱟᱞ  ᱢᱚᱬ  ᱥᱟᱞᱮᱨᱮ 

ᱰᱟᱦᱟᱨᱰᱤ  ᱟᱹᱛᱩ  ᱨᱮ 

ᱵᱟᱹᱭᱥᱟᱹᱛ  ᱤᱝᱜᱽᱨᱮᱡᱤ  ᱢᱮ  ᱢᱚᱬᱮ  ᱢᱟᱺᱦᱤᱛ  

ᱯᱩᱨᱟᱹᱣ  ᱠᱩᱱᱟᱹᱢᱤ  ᱨᱮ, 

ᱵᱟᱞᱮ  ᱜᱤᱫᱽᱨᱟᱹᱭ  ᱚᱯᱮᱞ  ᱮᱱᱟ 

ᱦᱳ  ᱥᱟᱹᱨᱫᱤ  ᱢᱟᱦᱟ  ᱨᱮ 

ᱫᱷᱚᱨᱚᱢ  ᱜᱟᱛᱮ  ᱟᱛᱮ  ᱚᱠᱛᱮ 

ᱦᱳ  ᱥᱟᱹᱜᱩᱱ  ᱵᱮᱲᱟᱨᱮ ᱾ ”᱒ 

ᱜᱩᱨᱩ  ᱜᱚᱢᱠᱮᱭᱟᱜ  ᱡᱟᱱᱟᱢ  ᱢᱟᱦᱟᱸ  ᱤᱫᱤ  ᱠᱟᱛᱮ  ᱢᱟᱱᱚᱛᱟᱱ  ᱨᱟᱢᱫᱟᱥ  ᱢᱩᱨᱢᱩᱭ  

ᱞᱟᱹᱭ  ᱟᱠᱟᱜ ᱼ  ᱟ  ᱡᱮ ᱼ   ’’ᱜᱩᱨᱩ  ᱜᱚᱢᱠᱮ  ᱞᱟᱹᱭ  ᱟᱹᱫᱤᱧ  ᱛᱟᱦᱮᱸ  ᱠᱟᱱᱟᱭ ᱼ  ᱤᱧ  ᱟᱭᱚᱼᱵᱟᱵᱟ  

ᱠᱤᱱ  ᱞᱟᱹᱭ  ᱟᱠᱟᱜᱼᱟ,  ᱟᱢᱫᱚ  ᱵᱟᱹᱭᱥᱟᱹᱠ  ᱠᱩᱱᱟᱹᱢᱤ  ᱨᱮᱢ  ᱡᱟᱱᱟᱢ  ᱟᱠᱟᱱᱟ ᱾ ᱢᱟᱹᱦᱤᱛ  

ᱫᱚ  ᱢᱟᱥᱴᱚᱨ  ᱠᱚ  ᱟᱠᱚ  ᱞᱮᱠᱟᱛᱮᱠᱚ  ᱚᱞᱮᱫ  ᱛᱟᱦᱮᱸ  ᱠᱟᱱᱟ ᱾ ᱚᱱᱟᱛᱮ  ᱟᱯᱮ  ᱡᱩᱫᱤ  

ᱤᱧᱟᱜ  ᱡᱟᱱᱟᱢ  ᱢᱟᱦᱟᱸ  ᱯᱮ  ᱢᱟᱱᱟᱣᱟ  ᱚᱱᱟ  ᱫᱚ  ᱵᱟᱹᱭᱥᱟᱹᱠᱷ  ᱠᱩᱱᱟᱹᱢᱤ  ᱜᱮ  ᱢᱟᱱᱟᱣ  

ᱯᱮ ᱾’’᱓   

ᱢᱟᱹᱱ  ᱪᱩᱱᱤᱭᱟᱹᱱ  ᱢᱩᱨᱢᱩ  (ᱜᱩᱨᱩ  ᱜᱚᱢᱠᱮ  ᱜᱚᱲᱚᱢ  ᱠᱚᱲᱟ)  ᱟᱜ  ᱞᱟᱹᱭ  ᱠᱟᱛᱷᱟ  

ᱞᱮᱠᱟᱛᱮ  “ᱦᱟᱲᱟᱢ  ᱵᱟᱭ  ᱞᱟᱹᱭ  ᱛᱟᱦᱮᱸᱫᱚᱜ  ᱤᱧᱟᱜ  ᱡᱟᱱᱟᱢ  ᱫᱚ  ᱠᱩᱱᱟᱹᱢᱤ  ᱨᱮᱜᱮ  

ᱦᱩᱭ  ᱞᱮᱱ  ᱛᱟᱦᱮᱸ  ᱠᱟᱱᱟ ᱾ ᱢᱟᱦᱟ  ᱟᱨ  ᱢᱟᱹᱦᱤᱛ  ᱤᱫᱤᱠᱟᱛᱮ  ᱫᱚ  ᱤᱧ  ᱟᱭᱚᱼᱵᱟᱵᱟ  

ᱛᱤᱠᱤᱱ  ᱴᱷᱤᱠ  ᱵᱟᱝ  ᱠᱤᱱ  ᱞᱟᱹᱭ  ᱫᱟᱲᱮ  ᱟᱠᱟᱫᱤᱧᱟ ᱾”᱔  

ᱩᱱ  ᱚᱠᱛᱚ  ᱟᱥᱲᱟ  ᱨᱤᱱ  ᱢᱟᱪᱮᱛ  ᱠᱚ  ᱜᱤᱫᱽᱨᱟᱹ  ᱠᱚᱣᱟᱜ  ᱡᱟᱱᱟᱢ  ᱢᱟᱦᱟᱸ  ᱢᱟᱹᱦᱤᱛ  

ᱟᱠᱚ  ᱞᱮᱠᱟ  ᱛᱮᱠᱚ  ᱚᱞᱮᱫ  ᱛᱟᱦᱮᱸᱱ ᱾ ᱡᱟᱦᱟᱸ  ᱛᱤᱱᱟᱹᱜ  ᱜᱮᱠᱚ  ᱚᱞ  ᱠᱟᱜ  ᱠᱟᱱ  

ᱛᱟᱦᱮᱸᱱ ᱾  ᱴᱷᱟᱹᱣᱠᱟᱹ  ᱟᱱᱟᱜ  ᱢᱟᱦᱟᱸ  ᱢᱟᱹᱦᱤᱛ  ᱫᱚ  ᱵᱟᱠᱚ  ᱚᱞᱮᱫ  ᱛᱟᱦᱮᱸᱱ ᱾ 

ᱚᱱᱟᱛᱮ  ᱜᱩᱨᱩ  ᱜᱚᱢᱠᱮᱭᱟᱜ  ᱡᱟᱱᱟᱢ  ᱢᱟᱦᱟᱸ  ᱫᱚ  ᱪᱟᱸᱫᱚ  ᱞᱮᱠᱟᱛᱮ  ᱵᱟᱹᱭᱥᱟᱹᱠᱷ  

ᱵᱚᱸᱜᱟ  ᱠᱩᱱᱟᱹᱢᱤ  ᱜᱮ  ᱴᱷᱟᱹᱣᱠᱟᱹ  ᱦᱟᱱᱟᱜ  ᱫᱤᱱ ᱫᱚ ᱾ 

ᱯᱚᱸᱰᱮᱛ  ᱨᱚᱜᱷᱩᱱᱟᱛᱷ  ᱢᱩᱨᱢᱩ  ᱟᱡ  ᱵᱟᱵᱟ  ᱦᱟᱜ  ᱧᱩᱛᱩᱢ  ᱫᱚ  ᱱᱚᱱᱫᱚᱞᱟᱞ  ᱢᱩᱨᱢᱩ  

(ᱥᱤᱫᱚ)  ᱟᱨ  ᱟᱡ  ᱟᱭᱚᱣᱟᱜ  ᱧᱩᱛᱩᱢ  ᱫᱚ  ᱥᱚᱞᱢᱟ  ᱢᱩᱨᱢᱩ (ᱥᱩᱢᱤ)| ᱜᱩᱨᱩ  ᱜᱚᱢᱠᱮ  ᱟᱡ  

ᱟᱭᱚ  ᱥᱚᱞᱢᱟ  ᱢᱩᱨᱢᱩ  ᱟᱜ  ᱯᱟᱹᱨᱤᱥ  ᱫᱚ  ᱦᱮᱢᱵᱽᱨᱚᱢ  ᱛᱟᱦᱮᱸ  ᱠᱟᱱᱟ ᱾  ᱯᱚᱸᱰᱮᱛ  

ᱨᱚᱜᱷᱩᱱᱟᱛᱷ  ᱢᱩᱨᱢᱩᱣᱟᱜ  ᱢᱟᱢᱚ  ᱚᱲᱟᱜ  ᱫᱚ  ᱦᱩᱭᱩᱜ  ᱠᱟᱱᱟ  ᱨᱩᱛᱜᱷᱩᱴᱩ ᱾ 

ᱱᱚᱱᱫᱚᱞᱟᱞ  ᱢᱩᱨᱢᱩ  ᱟᱨ  ᱥᱚᱞᱢᱟ  ᱨᱤᱱ  ᱫᱚ  ᱵᱟᱨᱭᱟ  ᱠᱩᱲᱤ  ᱜᱤᱫᱽᱨᱟᱹ  ᱟᱨ  ᱵᱟᱨᱭᱟ  

ᱠᱚᱲᱟ  ᱜᱤᱫᱽᱨᱟᱹ  ᱠᱤᱱ  ᱛᱟᱦᱮᱸ  ᱠᱟᱱᱟ ᱾ ᱯᱩᱱ  ᱵᱚᱭᱦᱟ  ᱦᱚᱯᱚᱱ,  ᱦᱚᱯᱚᱱ  ᱮᱨᱟ  ᱠᱚ  

ᱢᱩᱸᱫᱽ  ᱨᱮ  ᱢᱤᱫ  ᱦᱚᱲ  ᱫᱚᱭ  ᱦᱩᱭᱩᱜ  ᱠᱟᱱᱟ  ᱨᱚᱜᱷᱩᱱᱟᱛᱷ  ᱢᱩᱨᱢᱩ|ᱥᱤᱫᱚ  ᱟᱨ  ᱥᱚᱞᱢᱟ  

ᱨᱤᱱ  ᱜᱤᱫᱽᱨᱟᱹ  ᱠᱚᱣᱟᱜ  ᱧᱩᱛᱩᱢ  ᱫᱚ  ᱦᱩᱭᱩᱜ  ᱠᱟᱱᱟ ᱼ  ᱥᱚᱱᱟ  ᱢᱩᱨᱢᱩ,  ᱵᱟᱦᱟ  ᱢᱩᱨᱢᱩ,  

ᱪᱩᱱᱩ  (ᱨᱚᱜᱷᱩᱱᱟᱛᱷ)  ᱢᱩᱨᱢᱩ  ᱟᱨ  ᱫᱩᱵᱽᱨᱟᱹᱡᱽ  ᱢᱩᱨᱢᱩ ᱾ ᱵᱟᱦᱟ  ᱢᱩᱨᱢᱩ  ᱫᱚ  ᱠᱟᱹᱴᱤᱡ  

ᱩᱢᱮᱨ  ᱨᱮᱜᱮᱭ  ᱵᱚᱝᱜᱟ  ᱛᱟᱞᱟ  ᱞᱮᱱᱟ ᱾ sᱟᱱᱛᱟᱲ  ᱥᱟᱶᱛᱟ  ᱨᱮᱱᱟᱜ  ᱥᱮᱨᱣᱟ  ᱞᱮᱠᱟᱛᱮ  

ᱨᱚᱜᱷᱩᱱᱟᱛᱷ  ᱢᱩᱨᱢᱩ  ᱫᱚ  ᱞᱟᱦᱟᱛᱮ  ᱟᱡ  ᱜᱚᱲᱚᱢ  ᱦᱟᱲᱟᱢᱟᱜ  ᱧᱩᱛᱩᱢ  ᱞᱮᱠᱟᱛᱮ  

ᱪᱩᱱᱩ  ᱢᱮᱱᱛᱮ  ᱠᱚ  ᱪᱷᱟᱹᱴᱭᱟᱹᱨ  ᱞᱮᱫᱮᱭᱟ| ᱢᱮᱱᱠᱷᱟᱱ  ᱧᱩᱛᱩᱢ  ᱪᱷᱟᱹᱴᱭᱟᱹᱨ  ᱛᱟᱭᱚᱢ  

ᱟᱹᱰᱤ  ᱛᱮᱫ  ᱮ  ᱨᱟᱜ  ᱠᱮᱫᱟ  ᱨᱟᱜ  ᱜᱮ  ᱵᱟᱭ  ᱛᱷᱤᱨ  ᱞᱮᱱᱟ᱾  ᱚᱱᱟᱛᱮ  ᱚᱡᱷᱟ  ᱴᱷᱮᱱ  

ᱥᱩᱱᱩᱢ  ᱠᱚ  ᱧᱮᱞ  ᱵᱟᱲᱟ  ᱠᱟᱛᱮ ᱛᱟᱭᱚᱢ  ᱫᱟᱨᱟᱢ  ᱨᱟᱹᱜᱷᱩ  ᱢᱮᱱᱛᱮ  ᱠᱚ  ᱧᱩᱢ  ᱟᱹᱨᱩ  

ᱞᱮᱫᱮᱭᱟ ᱾ ᱩᱱᱤ  ᱨᱟᱹᱜᱷᱩ  ᱢᱩᱨᱢᱩ  ᱜᱮ  ᱛᱮᱦᱮᱧ  ᱥᱟᱱᱛᱟᱲ  ᱥᱟᱶᱛᱟ  ᱨᱮ  ᱯᱚᱸᱰᱮᱛ  

ᱨᱟᱹᱜᱷᱩᱱᱟᱛᱷ  ᱢᱩᱨᱢᱩ  ᱢᱮᱱᱛᱮ  ᱵᱤᱠᱟᱹᱣᱜ  ᱠᱟᱱᱟ ᱾  

ᱱᱚᱱᱫᱚᱞᱟᱞ  ᱢᱩᱨᱢᱩ  ᱫᱚ  ᱟᱹᱛᱩ  (ᱰᱟᱦᱟᱨᱰᱤ)  ᱨᱤᱱᱤᱡ  ᱢᱟᱹᱡᱷᱤᱭ  ᱛᱟᱦᱮᱸ  ᱠᱟᱱᱟ᱾ ᱟᱨ  

ᱢᱤᱫ  ᱟᱹᱠᱤᱞ  ᱜᱮᱭᱟᱱ  ᱦᱚᱲ  ᱜᱮᱭ  ᱛᱟᱦᱮᱸ  ᱠᱟᱱᱟ ᱾ ᱚᱱᱟᱛᱮ  ᱜᱤᱫᱽᱨᱟᱹ  ᱦᱚᱯᱚᱱ  ᱠᱚ  ᱚᱞ  

ᱯᱟᱲᱦᱟᱣ  ᱠᱟᱛᱮ  ᱥᱮᱬᱟ  ᱦᱚᱲᱚᱜ  ᱟᱨ  ᱥᱤᱠᱷᱱᱟᱹᱛᱚᱜ  ᱞᱟᱹᱜᱤᱫ  ᱛᱮ  ᱟᱹᱰᱤ  ᱜᱟᱹᱦᱤᱨ  

ᱛᱮᱭ  ᱩᱭᱦᱟᱹᱨ   ᱞᱮᱫᱟ|ᱚᱱᱟᱛᱮ  ᱟᱡᱤᱡ  ᱫᱩᱞᱟᱹᱲ  ᱦᱚᱯᱚᱱ  ᱛᱟᱭ  ᱚᱞᱚᱜᱼᱯᱟᱲᱦᱟᱣ  ᱥᱮᱬᱟ  

ᱠᱟᱛᱮ  ᱢᱟᱨᱟᱝ  ᱦᱚᱲ  ᱮ  ᱦᱩᱭᱩᱜ  ᱢᱟ, ᱚᱱᱟ  ᱫᱤᱥᱟᱹ  ᱛᱟᱦᱮᱸ  ᱠᱟᱱ  ᱛᱟᱭᱟ ᱾    

ᱥᱮᱪᱮᱫ  ᱡᱤᱭᱚᱱ 

ᱯᱚᱸᱰᱮᱛ  ᱨᱚᱜᱷᱩᱱᱟᱛᱷ  ᱢᱩᱨᱢᱩ  ᱫᱚ  ᱤᱨᱟᱹᱞ  ᱵᱚᱪᱷᱚᱨ  ᱨᱮ  ᱩᱛᱟᱹᱨ  ᱟᱥᱲᱟ  ᱫᱚᱭ  ᱞᱮᱵᱮᱫ  

ᱞᱮᱜᱼᱟ ᱾ ᱰᱟᱬᱵᱩᱥ  ᱠᱷᱚᱱ ᱯᱮ  ᱠᱤᱞᱚᱢᱤᱴᱚᱨ  ᱥᱟᱺᱜᱤᱧ ᱨᱮ  ᱢᱮᱱᱟᱜᱼᱟ  ᱜᱟᱹᱢᱵᱷᱟᱹᱨᱤᱭᱟᱹ  

ᱭᱩᱹᱯᱤᱹ  ᱥᱠᱩᱞ ᱾ ᱜᱟᱹᱢᱵᱷᱟᱹᱨᱤᱭᱟᱹ  ᱥᱠᱩᱞ  ᱠᱷᱚᱱ  ᱜᱮ  ᱥᱮᱪᱮᱫ  ᱫᱚᱭ  ᱮᱛᱚᱦᱚᱵ  ᱞᱮᱜ ᱼᱟ ᱾  

᱑ᱹ ᱑᱙᱑᱓  ᱥᱟᱞ  ᱨᱮ  ᱜᱟᱹᱢᱵᱷᱟᱹᱨᱤᱭᱟᱹ ᱟᱥᱲᱟ ᱠᱷᱚᱱ ᱜᱮ ᱥᱮᱪᱮᱫ ᱫᱚᱭ ᱛᱷᱩᱢᱛᱷᱟᱨ  ᱞᱮᱫᱟ 

᱾ ᱚᱱᱰᱮ  ᱵᱟᱨ  ᱪᱟᱱᱚᱪ  ᱦᱟᱹᱵᱤᱡ  ᱮ  ᱯᱟᱲᱦᱟᱣ  ᱞᱮᱱᱟ ᱾  

᱒ᱹ ᱚᱱᱟᱛᱟᱭᱚᱢ  ᱑᱙᱑᱕ ᱥᱟᱞᱮᱨᱮ  ᱵᱚᱦᱚᱲᱫᱟ  ᱮᱢᱹᱤᱹ  ᱥᱠᱩᱞ  ᱛᱮᱭ  ᱩᱪᱟᱹᱲ  ᱞᱮᱱᱟ ᱾ ᱚᱱᱰᱮ  

ᱜᱩᱨᱩ  ᱜᱚᱢᱠᱮ  ᱫᱚ  ᱯᱮ  ᱪᱟᱱᱚᱪ  ᱨᱮ  ᱵᱷᱩᱨᱛᱤ  ᱞᱮᱱᱟ ᱾ ᱑᱙᱒᱒  ᱥᱟᱞᱮᱨᱮ  ᱢᱟᱭᱱᱚᱨ  ᱮ  

ᱥᱟᱹᱛ  ᱞᱮᱜ ᱼ ᱟ ᱾  

᱓ᱹ ᱵᱚᱦᱚᱲᱫᱟ  ᱮᱢᱹᱤᱹ  ᱥᱠᱩᱞ  ᱠᱷᱚᱱ  ᱢᱟᱭᱱᱚᱨ  ᱯᱟᱥ  ᱠᱟᱛᱮ  ᱵᱟᱹᱨᱯᱟᱫᱟ  ᱦᱟᱭ  ᱥᱠᱩᱞ  

ᱨᱮᱭ  ᱵᱷᱩᱨᱛᱤ  ᱞᱮᱱᱟ ᱾ ᱵᱟᱹᱨᱯᱟᱫᱟ  ᱨᱮᱱᱟᱜ  ᱮᱢᱹᱠᱮᱹᱥᱤ  ᱦᱟᱭ  ᱥᱠᱩᱞ  ᱠᱷᱚᱱ  ᱑᱙᱒᱘  

ᱥᱟᱞᱮᱨᱮ  ᱢᱮᱴᱨᱤᱠ  ᱵᱤᱱᱤᱰ  ᱫᱚᱭ  ᱯᱟᱥ  ᱞᱮᱫᱟ ᱾  

ᱚᱱᱟ  ᱛᱟᱭᱚᱢ  ᱚᱲᱟᱜ  ᱨᱮᱱᱟᱜ  ᱟᱱᱟᱴ  ᱮᱴᱠᱮᱴᱚᱬᱮ  ᱠᱷᱟᱹᱛᱤᱨ  ᱜᱩᱨᱩ  ᱜᱚᱢᱠᱮ  ᱪᱮᱛᱟᱱ  

ᱥᱮᱱ  ᱫᱚ  ᱵᱟᱭ  ᱯᱟᱲᱦᱟᱣ  ᱞᱮᱱᱟ ᱾        

ᱠᱟᱹᱢᱤ ᱼ ᱠᱟᱹᱥᱱᱤ  

ᱯᱚᱸᱰᱮᱛ  ᱨᱚᱜᱷᱩᱱᱟᱛᱷ  ᱢᱩᱨᱢᱩ  ᱚᱞᱚᱜ  ᱮ  ᱵᱟᱹᱜᱤ  ᱠᱮᱫ  ᱛᱟᱭᱚᱢ  ᱦᱚᱸ  ᱫᱩᱲᱩᱵ  ᱛᱷᱤᱨ  

ᱠᱟᱛᱮ  ᱫᱚ  ᱵᱟᱭ  ᱛᱟᱦᱮᱸ  ᱞᱮᱱᱟ ᱾ ᱜᱷᱟᱨᱚᱸᱡᱽ  ᱨᱮᱭᱟᱜ  ᱟᱱᱟᱴ  ᱮᱴᱠᱮᱴᱚᱬᱮ  ᱠᱚ  

ᱧᱮᱞᱠᱟᱛᱮ  ᱜᱩᱨᱩ  ᱜᱚᱢᱠᱮ  ᱫᱚ  ᱪᱟᱥᱼᱵᱟᱥ  ᱧᱮᱞ  ᱥᱟᱶᱛᱮ  ᱮᱴᱟᱜ  ᱡᱟᱦᱟᱸᱱᱟᱜ  ᱱᱟᱞᱦᱟ  

ᱠᱟᱹᱢᱤ  ᱠᱟᱛᱮ  ᱠᱟᱹᱣᱰᱤ  ᱟᱨᱡᱟᱣ  ᱨᱮᱭᱟᱜ  ᱮ  ᱠᱩᱨᱩᱢᱩᱴᱩ  ᱠᱮᱫᱟ ᱾ ᱚᱱᱟᱛᱮ  ᱚᱲᱟᱜ  ᱨᱮ  

ᱛᱟᱸᱛᱠᱚᱞ  ᱵᱟᱹᱭᱥᱟᱹᱣ  ᱠᱟᱛᱮ  ᱞᱩᱜᱽᱲᱤ  ᱛᱮᱧ  ᱠᱟᱹᱢᱤᱭ  ᱪᱷᱩᱴᱟᱹᱣ  ᱮᱱᱟ ᱾ ᱟᱨᱦᱚᱸ  ᱴᱟᱠᱟ  

ᱯᱩᱭᱥᱟᱹ  ᱨᱮᱭᱟᱜ  ᱢᱟᱦᱨᱚᱜᱽ  ᱧᱮᱞᱛᱮ  ᱑᱙᱒᱙ ᱼ ᱓᱐  ᱥᱟᱞᱨᱮ  ᱛᱤᱱᱤᱱ  ᱫᱤᱱ  ᱫᱚ  

ᱨᱟᱭᱨᱚᱝᱯᱩᱨ  ᱠᱩᱪᱨᱤ  ᱠᱚᱨᱮ  ᱦᱚᱸᱭ  ᱠᱟᱹᱢᱤ  ᱵᱟᱲᱟ  ᱞᱮᱫᱟ ᱾ ᱚᱱᱟ  ᱛᱟᱭᱚᱢ  ᱑᱙᱓᱐ ᱼ ᱓᱑  

ᱥᱟᱞ  ᱨᱮᱫᱚ  ᱥᱮᱱᱥᱟᱥ  ᱟᱹᱯᱷᱤᱥ  ᱨᱮ  ᱠᱤᱨᱟᱹᱱᱤ  ᱞᱮᱠᱟᱭ  ᱠᱟᱹᱢᱤ  ᱞᱮᱜ ᱼ ᱟ ᱾ “ᱤᱱᱟᱹ  ᱛᱟᱭᱚᱢ  

᱑᱙᱓᱑  ᱥᱟᱞ  ᱨᱮᱭᱟᱜ  ᱦᱚᱲᱞᱮᱠᱷᱟ  ᱠᱟᱹᱢᱤᱨᱮ  ᱥᱳᱭᱫᱳᱢ  ᱮ  ᱥᱚᱨᱠᱟᱨᱤ  ᱜᱩᱛᱤ  ᱮᱱᱟ ᱾ 

ᱱᱚᱝᱠᱟᱭ  ᱠᱟᱹᱢᱤ  ᱵᱟᱲᱟᱭᱮᱫ  ᱡᱷᱚᱜ  ᱵᱟᱹᱨᱯᱟᱫᱟ  ᱠᱷᱚᱱ  ᱢᱤᱫᱴᱟᱹᱝ  ᱵᱮᱣᱨᱟ  ᱥᱮᱴᱮᱨ  

ᱟᱫᱮᱭᱟ ᱾”᱕ 

ᱵᱤᱡᱽᱞᱤ  ᱨᱮᱱᱟᱜ  ᱠᱟᱹᱢᱤ  ᱠᱚ  ᱪᱮᱫᱚᱜ  ᱞᱟᱹᱜᱤᱫ  ᱛᱮ  ᱑᱙᱓᱑ᱼ᱓᱒  ᱥᱟᱞᱮᱨᱮ  Baripada  ᱨᱮᱭᱟᱜ  

ᱯᱟᱣᱟᱨ  ᱦᱚᱣᱩᱥ  ᱨᱮ Apprentice Training Center  ᱨᱮᱭ  ᱵᱷᱩᱨᱛᱤ  ᱞᱮᱱᱟ ᱾ Apprentice 

ᱛᱟᱭᱚᱢ  ᱠᱟᱹᱢᱤ  ᱠᱚ  ᱵᱟᱭ  ᱧᱟᱢ  ᱞᱮᱫ  ᱠᱷᱟᱱ  ᱚᱲᱟᱜ  ᱨᱮᱜᱮᱭ  ᱛᱟᱦᱮᱸ  ᱠᱟᱱᱟ ᱾ ᱚᱲᱟᱜ  

ᱨᱮ  ᱛᱟᱦᱮᱸ  ᱠᱟᱛᱮ  ᱱᱟᱯᱟᱭᱼᱱᱟᱯᱟᱭ  ᱱᱟᱱᱟᱼᱦᱩᱱᱟᱹᱨ  ᱨᱚᱝ  ᱨᱮᱭᱟᱜ  ᱞᱩᱜᱽᱲᱤ,  

ᱜᱟᱢᱪᱷᱟ,  ᱫᱚᱨᱤ (ᱠᱟᱨᱯᱮᱴ)  ᱮᱢᱟᱱ  ᱠᱚᱭ  ᱛᱮᱧ  ᱛᱟᱦᱮᱫ ᱾ ᱟᱹᱰᱤ  ᱱᱟᱯᱟᱭ  ᱵᱷᱟᱹᱜᱤ  

ᱵᱷᱟᱹᱜᱤ  ᱞᱩᱜᱽᱲᱤᱭ  ᱛᱮᱧ  ᱠᱮᱜᱼᱟ ᱾ ᱜᱩᱨᱩ  ᱜᱚᱢᱠᱮᱭᱟᱜ  ᱱᱚᱝᱠᱟᱱ  ᱠᱟᱹᱢᱤ  ᱠᱚ  ᱧᱮᱞ  ᱠᱟᱛᱮ  

ᱫᱤᱥᱚᱢ  ᱜᱚᱴᱟ  ᱨᱤᱱ  ᱦᱚᱲ  ᱟᱹᱰᱤ  ᱛᱮᱫ  ᱠᱚ  ᱦᱟᱦᱟᱲᱟ  ᱞᱮᱱᱟ ᱾ ᱟᱡᱟᱜ  ᱛᱮᱧ  ᱞᱩᱜᱽᱲᱤ  

ᱠᱚ  ᱧᱮᱞ  ᱠᱟᱛᱮ  ᱟᱹᱰᱤ  ᱠᱚ  ᱠᱩᱥᱤᱭᱟᱫᱼᱟ ᱾ ᱟᱡᱟᱜ  ᱱᱚᱝᱠᱟᱱ  ᱦᱟᱦᱟᱲᱟ  ᱠᱟᱹᱢᱤ  ᱧᱮᱞ  

ᱠᱟᱛᱮ  ᱜᱩᱨᱩ  ᱜᱚᱢᱠᱮᱭᱟᱜ  ᱧᱩᱛᱩᱢ  ᱫᱚ  ᱢᱚᱭᱩᱨᱵᱷᱚᱸᱡᱽ  ᱢᱚᱦᱟᱨᱟᱡᱟ  ᱴᱷᱮᱱ  ᱦᱟᱹᱵᱤᱡ  

ᱥᱮᱴᱮᱨ  ᱮᱱᱟ ᱾ ᱚᱱᱟᱛᱮ  ᱵᱷᱚᱸᱡᱽ  ᱨᱟᱡᱟᱭᱤᱡ  ᱩᱱᱡᱚᱦᱚᱜᱤᱡ  ᱫᱮᱣᱟᱱ  Dr. P.K. Sen  ᱢᱤᱫ  

ᱫᱤᱱ  ᱦᱤᱞᱚᱜ  ᱥᱮᱛᱟᱜ  ᱨᱮ  ᱜᱩᱨᱩ  ᱜᱚᱢᱠᱮᱭᱟᱜ  ᱠᱟᱹᱢᱤ  ᱧᱮᱞ  ᱠᱷᱟᱹᱛᱤᱨ  ᱮ  ᱥᱮᱱ ᱞᱮᱱᱟ ᱾ 

ᱜᱩᱨᱩ  ᱜᱚᱢᱠᱮᱭᱟᱜ  ᱠᱟᱹᱢᱤ  (᱑᱙᱓᱐ ᱼ ᱓᱖  ᱥᱟᱞ  ᱦᱟᱹᱵᱤᱡᱟᱜ  ᱠᱟᱹᱢᱤ)  ᱠᱚ  ᱧᱮᱞ  ᱠᱟᱛᱮ  

ᱵᱷᱚᱸᱡᱽ  ᱨᱟᱡᱟᱭᱤᱡ  ᱫᱮᱣᱟᱱ  ᱟᱹᱰᱤ  ᱮ  ᱠᱩᱥᱤᱭᱮᱱᱟ  ᱟᱨ  ᱜᱩᱨᱩ  ᱜᱚᱢᱠᱮ  ᱦᱚᱸ  ᱟᱹᱰᱤ  ᱛᱮᱫ  

ᱮ  ᱥᱟᱨᱦᱟᱣ  ᱞᱮᱫᱮᱭᱟ ᱾ ᱱᱚᱝᱠᱟᱱ  ᱜᱩᱱ  ᱧᱮᱞ  ᱠᱟᱛᱮ  ᱫᱮᱣᱟᱱ  ᱥᱟᱦᱮᱵᱽ  Dr. P.K. Sen  

ᱢᱚᱦᱟᱨᱟᱡᱽ  ᱴᱷᱮᱱ  ᱜᱩᱨᱩ  ᱜᱚᱢᱠᱮᱭᱟᱜ  Industrial Co-Operative Training  ᱞᱟᱹᱜᱤᱫ  ᱮ  

ᱥᱩᱯᱟᱨᱤᱥ  ᱠᱮᱜ ᱼ ᱟ ᱾ “ᱟᱫᱚ  ᱢᱚᱦᱟᱨᱟᱡᱽ  ᱮ  ᱦᱮᱸ  ᱥᱟᱹᱨᱤᱭᱟᱫ  ᱠᱷᱟᱱ  ᱴᱨᱮᱱᱤᱝ  ᱞᱟᱹᱜᱤᱫ  

ᱠᱳᱞᱠᱟᱛᱟ,  ᱥᱤᱨᱟᱢᱯᱩᱨ,  ᱜᱳᱥᱟᱵᱟ,  ᱵᱳᱞᱯᱩᱨ,  ᱵᱷᱟᱜᱚᱞᱯᱩᱨ  ᱮᱢᱟᱱ  ᱡᱟᱭᱜᱟ  

ᱠᱚᱨᱮᱱᱟᱜ  ᱡᱟᱦᱟᱸ  ᱠᱚᱨᱮ  ᱵᱟᱰᱷᱚᱭ  ᱠᱟᱹᱢᱤ  ᱠᱚ  ᱦᱩᱭᱩᱜ  ᱠᱟᱱ  ᱛᱟᱦᱮᱸᱫ,  ᱚᱱᱟᱠᱚᱨᱮ  

ᱠᱚᱢ ᱼ ᱠᱚᱢ  ᱫᱤᱱ  ᱨᱮᱭᱟᱜ  ᱴᱨᱮᱱᱤᱝ  ᱞᱟᱹᱜᱤᱫ  ᱛᱮᱠᱚ  ᱵᱷᱮᱡᱟ  ᱠᱮᱫᱮᱭᱟ ᱾”᱖ 

ᱟᱹᱥᱩᱞᱚᱜ  ᱞᱟᱹᱜᱤᱱ  ᱛᱮ  ᱱᱚᱝᱠᱟ  ᱟᱹᱰᱤ  ᱦᱟᱦᱟᱲᱟ  ᱜᱮ  ᱜᱩᱨᱩ  ᱜᱚᱢᱠᱮ  ᱫᱚᱭ  ᱠᱟᱹᱢᱤ  

ᱟᱠᱟᱜ ᱼ ᱟ ᱾  

ᱪᱟᱹᱠᱨᱤ  ᱡᱤᱭᱚᱱ 

ᱯᱚᱸᱰᱮᱛ  ᱨᱚᱜᱷᱩᱱᱟᱛᱷ  ᱢᱩᱨᱢᱩ  ᱫᱚ  ᱑᱙᱓᱒  ᱥᱟᱞᱮᱨᱮ  ᱱᱚᱶᱟ  ᱴᱨᱮᱱᱤᱝ  ᱠᱚ  ᱢᱩᱪᱟᱹᱫ  

ᱠᱟᱛᱮ  ᱢᱚᱦᱟᱨᱟᱡᱽ  ᱜᱮ  ᱜᱩᱨᱩ  ᱜᱚᱢᱠᱮ  ᱫᱚ  ᱠᱟᱹᱢᱤ  ᱨᱮᱭ  ᱵᱟᱦᱟᱞ  ᱠᱟᱫᱮᱭᱟ ᱾ ᱜᱩᱨᱩ  

ᱜᱚᱢᱠᱮ  ᱫᱚ  ᱑᱙᱓᱓  ᱥᱟᱞᱮᱨᱮ  ᱵᱟᱹᱨᱯᱟᱫᱟ  ᱨᱮᱱᱟᱜ  Purna Chandra Industrial Training 

Institution ᱨᱮ Instructor ᱞᱮᱠᱟᱛᱮ  ᱠᱟᱹᱢᱤᱭ  ᱮᱛᱚᱦᱚᱵ  ᱞᱮᱫᱟ ᱾ ᱢᱮᱱᱠᱷᱟᱱ  ᱠᱟᱹᱢᱤ  ᱧᱟᱢ  

ᱠᱟᱛᱮ  ᱨᱮᱦᱚᱸ  ᱜᱩᱨᱩ  ᱜᱚᱢᱠᱮ  ᱫᱚ  ᱩᱥᱟᱹᱥ  ᱠᱟᱛᱮ  ᱵᱟᱭ  ᱛᱟᱦᱮᱸ  ᱫᱟᱲᱮᱭᱟᱫᱼᱟ ᱾ ᱪᱟᱸᱫᱚ  

ᱵᱚᱸᱜᱟ  ᱦᱟᱜ  ᱚᱞᱚᱱ  ᱞᱤᱠᱷᱚᱱ  ᱚᱠᱚᱭ ᱞᱟᱹᱭ  ᱠᱮ  ᱛᱤᱱ  ᱨᱮ  ᱪᱮᱫ  ᱦᱩᱭᱩᱜᱼᱟ ? ᱜᱩᱨᱩ  

ᱜᱚᱢᱠᱮᱭᱟᱜ  ᱡᱤᱭᱚᱱ  ᱨᱮᱦᱚᱸ  ᱚᱱᱠᱟᱜᱮ  ᱦᱩᱭ  ᱟᱠᱟᱱᱟ ᱾ Purna Chandra Industrial Training 

Institution ᱨᱮ  ᱛᱩᱨᱩᱭ  ᱪᱟᱸᱫᱚ  ᱜᱟᱱ  ᱠᱟᱹᱢᱤ  ᱠᱮᱫ  ᱛᱟᱭᱚᱢ  ᱠᱷᱟᱱ  ᱜᱮ  ᱟᱡ  ᱵᱟᱵᱟ  

ᱱᱚᱱᱫᱚᱞᱟᱞ  ᱢᱩᱨᱢᱩ  ᱫᱚᱭ  ᱵᱚᱸᱜᱟ  ᱛᱟᱞᱟᱭᱮᱱᱟ ᱾ ᱟᱡ  ᱵᱟᱵᱟᱭ  ᱵᱚᱝᱜᱟᱭᱮᱱ  ᱠᱷᱟᱱ  

ᱜᱮ  ᱜᱩᱨᱩ  ᱜᱚᱢᱠᱮ  ᱫᱚ  ᱟᱨᱦᱚᱸ  ᱟᱹᱰᱤ  ᱮᱴᱠᱮᱴᱚᱬᱮ  ᱨᱮᱭ  ᱧᱩᱨ  ᱮᱱᱟ ᱾ ᱵᱟᱹᱨᱯᱟᱫᱟ  ᱨᱮ  

ᱛᱟᱦᱮᱸ  ᱠᱟᱛᱮ  ᱚᱲᱟᱜ  ᱨᱮᱱᱟᱜ  ᱠᱟᱹᱢᱤ  ᱧᱮᱞ  ᱫᱤᱱᱟᱹᱢ  ᱦᱤᱞᱚᱜ  ᱵᱟᱭ  ᱜᱟᱱ  ᱞᱮᱱᱟ ᱾ 

ᱟᱫᱚ  ᱜᱩᱨᱩ  ᱜᱚᱢᱠᱮ  ᱫᱮᱣᱟᱱ  ᱥᱟᱦᱮᱵᱽ  ᱴᱷᱮᱱ  ᱮ  ᱱᱟᱨᱚᱡᱽ  ᱮᱱᱟ ᱾ ᱨᱟᱭᱨᱚᱝᱯᱩᱨ  ᱥᱩᱨ  

ᱨᱮᱱᱟᱜ  ᱡᱟᱦᱟᱸ  ᱥᱠᱩᱞ  ᱠᱚᱨᱮ  ᱜᱮ  ᱠᱚᱢ  ᱯᱩᱭᱥᱟᱹ  ᱛᱮ  ᱨᱮᱦᱚᱸ  ᱠᱚ  ᱵᱩᱫᱽᱞᱤ  ᱠᱟᱭ  ᱢᱟ  

ᱢᱮᱱᱛᱮ,  ᱢᱤᱫ  ᱟᱨᱫᱟᱥ  ᱥᱟᱠᱟᱢ  ᱮ  ᱚᱞ  ᱠᱮᱜ ᱼ ᱟ  ᱫᱮᱣᱟᱱ  ᱥᱟᱦᱮᱵᱽ  ᱴᱷᱮᱱ ᱾ ᱫᱮᱣᱟᱱ  

ᱥᱟᱦᱮᱵᱽ  ᱫᱚ  ᱟᱹᱰᱤ  ᱵᱷᱟᱹᱜᱤ  ᱦᱚᱲ  ᱮ  ᱛᱟᱦᱮᱸ  ᱠᱟᱱᱟ ᱾ ᱜᱩᱨᱩ  ᱜᱚᱢᱠᱮᱭᱟᱜ  ᱱᱚᱝᱠᱟᱱ  

ᱮᱴᱠᱮᱴᱚᱬᱮ  ᱠᱟᱛᱷᱟ  ᱠᱚ  ᱟᱸᱡᱚᱢ  ᱠᱟᱛᱮ  ᱩᱱᱤ  ᱫᱚ  ᱵᱚᱰᱟᱢᱛᱟᱹᱲᱤᱭᱟᱹ  ᱭᱩᱹᱯᱤᱹ  ᱥᱠᱩᱞ  

ᱨᱮᱠᱚ  ᱵᱩᱫᱽᱞᱤ  ᱠᱟᱫᱮᱭᱟ ᱾ ᱛᱟᱭᱚᱢ  ᱫᱟᱨᱟᱢ  ᱚᱱᱟ  ᱥᱠᱩᱞ  ᱨᱤᱱᱤᱡ  ᱢᱟᱨᱟᱝ  ᱢᱟᱪᱮᱛ  

ᱥᱩᱨᱮᱱᱫᱨᱚᱱᱟᱛᱷ  ᱯᱚᱛᱤ  ᱠᱚ  ᱵᱩᱫᱽᱞᱤ  ᱠᱮᱫᱮ  ᱠᱷᱟᱱ,  ᱯᱚᱸᱰᱮᱛ  ᱨᱚᱜᱷᱩᱱᱟᱛᱷ  ᱢᱩᱨᱢᱩ  

ᱫᱚ  ᱚᱱᱟ  ᱟᱥᱲᱟ  ᱨᱤᱱ  ᱢᱟᱨᱟᱝ  ᱢᱟᱪᱮᱛ  ᱦᱸᱚᱭ  ᱦᱩᱭ  ᱞᱮᱱᱟ ᱾ ᱚᱱᱟ  ᱛᱟᱭᱚᱢ  ᱫᱟᱨᱟᱢ  

ᱜᱩᱨᱩ  ᱜᱚᱢᱠᱮ  ᱫᱚ  ᱨᱟᱭᱨᱚᱝᱯᱩᱨ  ᱦᱟᱭ  ᱥᱠᱩᱞ  ᱨᱮ  ᱑᱙᱔᱖  ᱥᱟᱞ  ᱨᱮ  ᱯᱨᱚᱢᱚᱥᱚᱱ  ᱮᱢ  

ᱠᱟᱛᱮ  ᱠᱚ  ᱵᱷᱮᱡᱟ  ᱞᱮᱫᱮᱭᱟ ᱾ ᱢᱮᱱᱠᱷᱟᱱ  ᱪᱟᱹᱠᱨᱤ  ᱛᱩᱞᱩᱡ  ᱡᱟᱹᱛᱤ  ᱥᱟᱶᱛᱟ  ᱞᱟᱹᱜᱤᱫ  

ᱵᱟᱭ  ᱠᱟᱹᱢᱤ  ᱫᱟᱲᱮᱭᱟᱜ  ᱠᱟᱱ  ᱛᱟᱦᱮᱸᱱ ᱾ ᱚᱱᱟᱛᱮ  ᱤᱝᱨᱟᱹᱡᱤ  ᱢᱟᱹᱦᱤᱛ  ᱖, 

ᱯᱷᱮᱵᱽᱨᱩᱣᱟᱨᱤ  ᱪᱟᱸᱫᱚ  ᱨᱮᱱᱟᱜ  ᱑᱙᱔᱖  ᱥᱟᱞ  ᱨᱮᱫᱚ  ᱢᱟᱪᱮᱫ  ᱠᱟᱹᱢᱤ  ᱠᱷᱚᱱ  ᱡᱤᱨᱟᱹᱣ  

ᱮ  ᱦᱟᱛᱟᱣ  ᱞᱮᱜ ᱼ ᱟ ᱾ ᱛᱟᱭᱚᱢ  ᱫᱚ  ᱟᱹᱰᱤ  ᱨᱟᱹᱥᱠᱟᱹ  ᱥᱮᱞᱮᱫ  ᱡᱟᱹᱛᱤ  ᱥᱟᱶᱛᱟ  ᱥᱩᱥᱟᱹᱨ  

ᱠᱟᱹᱢᱤᱨᱮ  ᱡᱤᱣᱤᱭ  ᱟᱞᱟᱭ  ᱞᱮᱜ ᱼ ᱟ ᱾  

ᱚᱞᱪᱤᱠᱤ  ᱜᱚᱲᱦᱚᱱ  

ᱯᱚᱸᱰᱮᱛ  ᱨᱚᱜᱷᱩᱱᱟᱛᱷ  ᱢᱩᱨᱢᱩ  ᱫᱚ  ᱜᱤᱫᱽᱨᱟᱹ  ᱚᱠᱛᱚ  ᱟᱥᱲᱟ  ᱥᱮᱱᱚᱜ  ᱡᱷᱚᱜ  ᱠᱷᱚᱱᱜᱮ  

ᱪᱤᱠᱤ  ᱟᱨ  ᱯᱟᱹᱨᱥᱤ  ᱨᱮᱱᱟᱜ  ᱟᱱᱟᱴ  ᱫᱚᱭ  ᱥᱟᱢᱟᱝ  ᱞᱮᱜ ᱼ ᱟ ᱾ ᱩᱱ  ᱚᱠᱛᱚ  ᱟᱡᱨᱮᱱ  ᱢᱟᱢᱚ  

ᱥᱟᱶᱱᱟ  ᱢᱩᱨᱢᱩ  ᱥᱟᱶᱛᱮ  ᱟᱡᱨᱮᱱ  ᱜᱟᱛᱮ  ᱠᱚᱴᱷᱮᱱ  ᱠᱩᱠᱞᱤ  ᱫᱚᱦᱚ  ᱞᱮᱜ - ᱟ,  ᱡᱮ ᱼ 

“ᱟᱪᱪᱷᱟ  ᱟᱵᱚᱣᱟᱜ  ᱥᱟᱱᱛᱟᱲᱤ  ᱯᱟᱹᱨᱥᱤᱛᱮ  ᱚᱞ  ᱯᱟᱲᱦᱟᱣ  ᱫᱚ  ᱪᱮᱫᱟᱜ  ᱵᱟᱹᱱᱩᱜ  

ᱟᱠᱟᱫᱟ ? ᱱᱚᱶᱟ  ᱨᱮᱭᱟᱜ  ᱛᱮᱞᱟ  ᱞᱮᱠᱟᱛᱮ  ᱜᱩᱨᱩ  ᱜᱚᱢᱠᱮ  ᱫᱚᱭ  ᱧᱟᱢ  ᱨᱩᱣᱟᱹᱲ  ᱞᱮᱫᱟ  

“ᱥᱟᱱᱛᱟᱲᱤ  ᱯᱟᱹᱨᱥᱤ  ᱨᱮᱱᱟᱜ  ᱚᱞ  ᱟᱠᱷᱚᱨ  ᱫᱚ  ᱵᱟᱹᱱᱩᱜ  ᱟᱠᱟᱫᱟ ᱾”᱗  

ᱱᱚᱶᱟ  ᱠᱟᱛᱷᱟ  ᱜᱮ  ᱢᱚᱱᱮᱨᱮ  ᱩᱭᱦᱟᱹᱨ  ᱫᱚᱦᱚ  ᱠᱟᱛᱮ  ᱯᱟᱹᱨᱥᱤ  ᱟᱹᱱᱩᱡ  ᱪᱤᱠᱤ  ᱵᱟᱹᱭ  

ᱞᱟᱹᱜᱤᱫ  ᱮ  ᱪᱷᱩᱴᱟᱹᱣ  ᱞᱮᱱᱟ ᱾ ᱪᱮᱫᱟᱜ  ᱪᱚ  ᱟᱡᱫᱚ  ᱮᱴᱟᱜ  ᱯᱟᱹᱨᱥᱤ  ᱛᱮ  ᱚᱞ  ᱯᱟᱲᱦᱟᱣ  

ᱫᱚ  ᱜᱚᱨᱚᱡᱽ  ᱜᱮ  ᱵᱟᱭ  ᱟᱹᱭᱠᱟᱹᱣ  ᱛᱟᱦᱮᱸᱱ ᱾ ᱚᱱᱟᱛᱮ  ᱜᱩᱨᱩ  ᱜᱚᱢᱠᱮ  ᱞᱟᱹᱭ  ᱟᱠᱟᱜ ᱟᱭ 

ᱼ  

“ᱮᱱᱛᱮ  ᱚᱠᱟ  ᱠᱷᱟᱹᱛᱤᱨ  ᱪᱚᱝ 

ᱤᱧ  ᱦᱚᱸ  ᱵᱟᱹᱧ  ᱵᱟᱰᱟᱭ  ᱡᱚᱝ 

ᱜᱤᱫᱽᱨᱟᱹ  ᱜᱷᱚᱱ  ᱟᱵᱚᱣᱟᱜ  ᱚᱞ  ᱛᱟᱨᱠᱚ  ᱟᱹᱧ ᱾”᱘ 

ᱚᱱᱟᱛᱮ  ᱟᱡ  ᱡᱟᱦᱟᱸ  ᱮᱴᱠᱮᱴᱚᱬᱮ  ᱠᱚ  ᱥᱟᱢᱟᱝ  ᱞᱮᱜ  ᱟᱭ  ᱦᱟᱯᱮᱱ  ᱫᱤᱱ  ᱨᱮ  ᱦᱚᱱ  

ᱜᱟᱬᱟ  ᱠᱚ  ᱚᱱᱠᱟᱱ  ᱰᱟᱦᱟᱨ  ᱨᱮ  ᱟᱞᱚᱠᱚ  ᱧᱩᱨᱩᱜ  ᱢᱟ ᱾ ᱚᱱᱟ  ᱠᱷᱟᱹᱛᱤᱨ  

ᱥᱟᱱᱛᱟᱲᱤ  ᱯᱟᱹᱨᱥᱤ,  ᱥᱟᱶᱦᱮᱫ,  ᱥᱟᱶᱛᱟ,  ᱞᱟᱠᱪᱟᱨ,  ᱫᱷᱚᱨᱚᱢ,  ᱟᱹᱨᱤᱪᱟᱹᱞᱤ  ᱠᱚ  

ᱵᱟᱧᱪᱟᱣ  ᱫᱚᱦᱚᱭ  ᱞᱟᱹᱜᱤᱱ  ᱠᱩᱨᱩᱢᱩᱴᱩᱭ  ᱪᱷᱩᱴᱟᱹᱣ  ᱞᱮᱱᱟ ᱾ ᱚᱱᱠᱟᱛᱮ  ᱤᱝᱨᱟᱹᱡᱤ  

᱑᱙᱒᱕  ᱥᱟᱞᱮᱨᱮ  ᱵᱟᱹᱨᱯᱟᱫᱟ  ᱦᱟᱭ  ᱥᱠᱩᱞ  ᱨᱮ ᱯᱟᱲᱦᱟᱣᱜ  ᱠᱟᱱ  ᱡᱷᱚᱜ  ᱜᱮ  

‘ᱚᱞᱪᱤᱠᱤ’  ᱫᱚᱭ  ᱵᱮᱱᱟᱣ  ᱥᱟᱹᱛ  ᱞᱮᱜ ᱼ ᱟ ᱾ ᱟᱨ  ᱫᱤᱥᱚᱢ  ᱦᱚᱲᱠᱚ  ᱥᱟᱢᱟᱝ  ᱨᱮᱭ  

ᱥᱚᱫᱚᱨ  ᱞᱮᱜ ᱼ ᱟ ᱾  

ᱚᱞᱪᱤᱠᱤ  ᱪᱷᱟᱨᱟᱣ  ᱯᱟᱥᱱᱟᱣ  ᱞᱟᱹᱜᱤᱫ  ᱯᱚᱸᱰᱮᱛ  ᱨᱚᱜᱷᱩᱱᱟᱛᱷ  ᱢᱩᱨᱢᱩ  ᱪᱷᱟᱯᱟ  ᱠᱚᱲ  

ᱮ  ᱵᱮᱱᱟᱣ  ᱠᱮᱜ ᱼ ᱟ ᱾ ᱯᱩᱭᱞᱩ  ᱫᱚ  ᱥᱤᱥᱟᱹ  ᱨᱮᱭᱟᱜ  ᱚᱱᱟ  ᱛᱟᱭᱚᱢ  ᱫᱚ  ᱯᱤᱛᱚᱞ  ᱨᱮᱭᱟᱜ  

‘ᱚᱞᱪᱤᱠᱤ’  ᱴᱟᱭᱤᱯ  ᱞᱟᱹᱜᱤᱱ  ᱮ  ᱵᱮᱱᱟᱣ  ᱠᱮᱜ ᱼ ᱟ ᱾ ᱑᱙᱓᱘  ᱥᱟᱞᱮᱨᱮ  ᱟᱠᱷᱚᱨ  ᱠᱟᱥᱴᱤᱝ  

ᱟᱨ  ᱛᱤ  ᱛᱮᱭᱟᱜ  ᱯᱨᱮᱥ  ᱮ  ᱛᱮᱭᱟᱨ  ᱞᱮᱜ ᱼ ᱟ ᱾ ᱜᱩᱨᱩ  ᱜᱚᱢᱠᱮᱭᱟᱜ  ᱚᱱᱟ  ᱪᱷᱟᱯᱟ  ᱠᱚᱲ  

ᱧᱮᱞ  ᱠᱟᱛᱮ  ᱵᱷᱚᱸᱡᱽ  ᱫᱤᱥᱚᱢ  ᱨᱤᱱ  ᱥᱠᱩᱞ  ᱥᱩᱯᱚᱨᱤᱱᱴᱮᱱᱰᱮᱱᱴ  ᱥᱚᱪᱤᱱᱫᱽᱨᱚ  ᱱᱟᱛᱷ  

ᱫᱟᱥ  ᱟᱹᱰᱤᱜᱮᱭ  ᱨᱟᱹᱥᱠᱟᱹ  ᱞᱮᱱᱟ ᱾ ᱵᱟᱹᱨᱯᱟᱫᱟᱨᱮ  ᱡᱟᱦᱟᱸ  ᱩᱫᱮᱞᱟ (Exhibition at 

Baripada) ᱛᱟᱦᱮᱸ  ᱠᱟᱱᱟ  ᱚᱱᱟ  ᱩᱫᱮᱞᱟ  ᱨᱮ  ᱥᱟᱶᱱᱟ  ᱢᱩᱨᱢᱩ  ᱫᱚ  ᱪᱷᱟᱯᱟ  ᱢᱤᱥᱤᱱ  ᱟᱨ  

ᱠᱟᱜᱚᱡᱽ  ᱤᱫᱤ  ᱠᱟᱛᱮᱭ  ᱪᱟᱞᱟᱣ  ᱞᱮᱱᱟ ᱾ ᱥᱟᱶᱱᱟ  ᱢᱩᱨᱢᱩ  ᱚᱱᱟ  ᱩᱫᱮᱞᱟ  ᱨᱮ  ‘ᱚᱞᱪᱤᱠᱤ’  

ᱟᱨ  ᱚᱱᱟ  ᱪᱷᱟᱯᱟ  ᱢᱤᱥᱤᱱ  ᱫᱤᱥᱚᱢ  ᱦᱚᱲ  ᱠᱚᱭ  ᱩᱫᱩᱜ  ᱥᱚᱫᱚᱨᱟᱫ  ᱠᱚ  ᱛᱟᱦᱮᱸᱱ ᱾ 

ᱢᱮᱱᱠᱷᱟᱱ  ᱜᱩᱨᱩ  ᱜᱚᱢᱠᱮ  ᱫᱚ  ᱦᱩᱫᱤᱥ  ᱞᱮᱜ  ᱟᱭ  ᱟᱡ  ᱮᱠᱞᱟ  ᱥᱩᱢᱩᱝ  ᱛᱮ  ‘ᱚᱞᱪᱤᱠᱤ’  

ᱫᱚ  ᱚᱦᱚᱜᱮᱭ  ᱯᱟᱥᱱᱟᱣ  ᱫᱟᱲᱮᱭᱟᱜ ᱼ ᱟ ᱾ ᱚᱱᱟᱛᱮ  ᱜᱟᱶᱛᱟ  ᱦᱚᱛᱮᱛᱮ  ᱦᱚᱸ  ᱟᱹᱰᱤᱜᱟᱱ  

ᱠᱟᱹᱢᱤ  ᱦᱚᱨᱟᱭ  ᱦᱟᱛᱟᱣ  ᱞᱮᱜ ᱼ ᱟ ᱾  

ᱜᱟᱶᱛᱟ  ᱦᱚᱛᱮᱛᱮ  ᱪᱤᱠᱤ  ᱪᱷᱟᱨᱟᱣ 

ᱥᱟᱶᱛᱟ  ᱞᱟᱹᱜᱤᱫ  ᱮᱢ  ᱠᱟᱹᱢᱤ  ᱠᱷᱟᱱ  ᱥᱟᱱᱟᱢ  ᱦᱚᱲ  ᱠᱚᱣᱟᱜ  ᱜᱚᱲᱚ  ᱫᱚ ᱮᱠᱟᱞ  

ᱜᱮ  ᱞᱟᱹᱠᱛᱤᱭᱟ ᱾ ᱚᱱᱟᱛᱮ  ᱜᱩᱨᱩ  ᱜᱚᱢᱠᱮ  ᱫᱚ  ᱪᱤᱠᱤ  ᱟᱨ  ᱯᱟᱹᱨᱥᱤ ᱫᱩᱞᱟᱹᱲᱤᱭᱟᱹ  

ᱛᱤᱱᱤᱱ  ᱦᱚᱲᱟᱜ  ᱜᱚᱲᱚ  ᱥᱚᱦᱚᱫ  ᱮ  ᱦᱟᱛᱟᱣ  ᱞᱮᱜ ᱼ ᱟ ᱾ ᱪᱤᱠᱤ  ᱪᱷᱟᱨᱟᱣ  ᱞᱟᱹᱜᱤᱫ  

ᱜᱩᱨᱩ  ᱜᱚᱢᱠᱮ  ᱫᱚ  ᱑᱙᱓᱙  ᱥᱟᱞᱮᱨᱮ  ‘ᱚᱞ  ᱥᱚᱢᱤᱛᱤ’  ᱵᱮᱨᱮᱫ  ᱞᱮᱜ ᱼ ᱟᱭ ᱾ ᱚᱱᱟ  

ᱛᱟᱭᱚᱢ  ‘ᱚᱞ  ᱥᱚᱢᱤᱛᱤ’  ᱵᱚᱫᱚᱞ  ᱠᱟᱛᱮ  ᱑᱙᱖᱔  ᱥᱟᱞᱮᱨᱮ  ᱟᱹᱫᱤᱵᱟᱹᱥᱤ  ᱥᱟᱶᱛᱟ  

ᱥᱮᱪᱮᱫ  ᱞᱟᱠᱪᱟᱨ  ᱥᱮᱢᱞᱮᱫ “Adibasi  Socio Educational and Cultural Association” 

ᱢᱮᱱᱛᱮ  ᱧᱩᱛᱩᱢ  ᱮᱱᱟ ᱾ ᱚᱱᱟ  ᱛᱟᱭᱚᱢ  ᱑᱙᱖᱖  ᱥᱟᱞ  ᱨᱮ  ᱵᱤᱦᱟᱨ  ᱨᱮ  ᱵᱮᱨᱮᱫ  ᱮᱱᱟ 

᱾ ᱑᱙᱖᱗  ᱥᱟᱞᱮ  ᱨᱮᱫᱚ  ᱵᱮᱝᱜᱚᱞ  ᱨᱮ ᱾ ᱚᱱᱟ  ᱛᱟᱭᱚᱢ  ᱟᱥᱟᱢ  ᱨᱮᱫᱚ  ᱑᱙᱘᱑  ᱥᱟᱞᱨᱮ  

ᱨᱮᱡᱤᱥᱴᱨᱤ  ᱞᱮᱱᱟ ᱾ “ᱟᱹᱫᱤᱵᱟᱹᱥᱤ  ᱥᱟᱶᱛᱟ  ᱥᱮᱪᱮᱫ  ᱟᱨ  ᱞᱟᱠᱪᱟᱨ  ᱥᱮᱢᱞᱮᱫ”  

ᱱᱚᱶᱟ  ᱥᱮᱢᱞᱮᱫ  ᱫᱟᱨᱟᱭ  ᱛᱮᱜᱮ  ᱚᱞᱪᱤᱠᱤ  ᱪᱷᱟᱨᱟᱣ  ᱠᱟᱹᱢᱤ  ᱠᱚ  ᱮᱦᱚᱵ  ᱠᱮᱜ ᱼ 

ᱟ᱾ ᱛᱟᱭᱚᱢ  ᱵᱤᱫᱟᱹᱞ  ᱥᱮᱢᱞᱮᱫ  ᱜᱮ  ᱥᱟᱱᱛᱟᱲ  ᱠᱚ  ᱢᱩᱸᱫᱽ  ᱨᱮ  ᱚᱞᱪᱤᱠᱤ  ᱪᱷᱟᱨᱟᱣ  

ᱨᱮᱭᱟᱝ  ᱫᱟᱹᱭᱵᱷᱟᱨ  ᱮ  ᱦᱟᱛᱟᱣ  ᱠᱮᱜ ᱼ  ᱟ ᱾ ᱑᱙᱔᱖  ᱥᱟᱞᱮᱨᱮ  ᱪᱟᱸᱫᱟᱱ  ᱯᱨᱮᱥ  ᱧᱩᱛᱩᱢ  

ᱛᱮ  ᱪᱷᱟᱯᱟ  ᱠᱚᱲ  ᱡᱟᱢᱥᱮᱫᱽᱯᱩᱨ  ᱨᱮᱱᱟᱜ  ᱠᱚᱨᱚᱱᱰᱤ  ᱨᱮᱠᱚ  ᱵᱟᱹᱭᱥᱟᱹᱣ  ᱠᱮᱜ ᱼ 

ᱟ ᱾ ᱚᱱᱟ  ᱯᱨᱮᱥ  ᱠᱷᱚᱱ  ᱜᱮ  ᱮᱛᱚᱦᱚᱵ  ‘ᱧᱮᱞ  ᱡᱚᱝ  ᱞᱟᱹᱜᱤᱫ  ᱚᱞ’  ᱯᱚᱛᱚᱵ  ᱚᱞᱪᱤᱠᱤ  

ᱛᱮ  ᱪᱷᱟᱯᱟ  ᱯᱟᱨᱥᱟᱞ  ᱞᱮᱱᱟ᱾ ᱑᱙᱔᱖  ᱥᱟᱞ  ᱠᱷᱚᱱ  ᱜᱮ  ‘ᱥᱟᱜᱮᱱ  ᱥᱟᱠᱟᱢ’  ᱧᱩᱛᱩᱢ  

ᱢᱤᱫ  ᱪᱟᱸᱫᱚᱠᱤᱭᱟᱹ  ᱯᱟᱛᱷᱟᱢ  ᱪᱷᱟᱯᱟ  ᱥᱚᱫᱚᱨᱚᱜ  ᱠᱟᱱ  ᱛᱟᱦᱮᱸᱱ ᱾ ᱚᱱᱟ  

ᱛᱟᱭᱚᱢ  ᱚᱱᱟ  ᱯᱨᱮᱥ  ᱠᱷᱚᱱ  ᱜᱮ  ᱟᱹᱰᱤᱜᱟᱱ  ᱚᱞ  ᱠᱚ  ᱪᱷᱟᱯᱟᱜ  ᱠᱟᱱ  ᱛᱟᱦᱮᱸᱱ ᱾  

ᱥᱟᱶᱦᱮᱫ  ᱡᱤᱭᱚᱱ 

ᱯᱚᱸᱰᱮᱛ  ᱨᱚᱜᱷᱩᱱᱟᱛᱷ  ᱢᱩᱨᱢᱩ  ᱫᱚ  ᱥᱟᱱᱛᱟᱲ  ᱥᱟᱶᱛᱟ  ᱨᱮ  ᱚᱞ,  ᱨᱚᱲ,  ᱯᱟᱹᱨᱥᱤ,  

ᱥᱟᱶᱦᱮᱫ  ᱟᱨ  ᱫᱷᱚᱨᱚᱢ  ᱫᱚᱲᱦᱚᱭ  ᱞᱟᱹᱜᱤᱱ  ᱜᱮ  ᱚᱯᱮᱞ  ᱞᱮᱱᱟ ᱾ ᱚᱞᱪᱤᱠᱤ  ᱪᱷᱟᱰᱟ  

ᱡᱟᱦᱟᱸ  ᱞᱟᱹᱜᱤᱫ  ᱟᱡ  ᱵᱚᱱ  ᱩᱭᱦᱟᱹᱨᱮ  ᱠᱟᱱᱟ ᱼ  ᱚᱱᱟᱫᱚ  ᱟᱡᱟᱜ  ᱥᱟᱶᱦᱮᱫ  ᱮᱱᱮᱢ  ᱠᱟᱱᱟ 

᱾ ᱥᱟᱶᱦᱮᱫ  ᱵᱮᱜᱚᱨ  ᱢᱤᱫᱴᱟᱹᱝ  ᱡᱟᱹᱛᱟᱜ  ᱩᱯᱩᱨᱩᱢ  ᱫᱚ  ᱚᱦᱚᱜᱮ  ᱦᱩᱭ  ᱫᱟᱲᱮ  ᱠᱮᱭᱟ ᱾ 

ᱯᱚᱸᱰᱮᱛ  ᱨᱚᱜᱷᱩᱱᱟᱛᱷ  ᱢᱩᱨᱢᱩ  ᱡᱟᱦᱟᱸ  ᱛᱤᱥ  ᱠᱷᱚᱱ  ᱚᱞᱚᱜ  ᱯᱟᱲᱦᱟᱣ  ᱮ  ᱮᱛᱚᱦᱚᱵ  

ᱟᱠᱟᱜ ᱼ ᱟ,  ᱩᱱᱠᱷᱚᱱ  ᱜᱮ  ᱟᱡᱫᱚ  ᱥᱟᱶᱛᱟ  ᱪᱮᱸᱜᱷᱟᱣᱱᱟ  ᱥᱟᱶ  ᱥᱟᱶᱛᱮ  ᱥᱟᱶᱦᱮᱫ  

ᱩᱛᱱᱟᱹᱣ  ᱞᱟᱹᱜᱤᱫ  ᱦᱚᱸ  ᱠᱩᱨᱠᱩᱢᱩᱴᱩᱭ  ᱪᱷᱩᱴᱟᱹᱣ  ᱞᱮᱱᱟ ᱾ ᱜᱩᱨᱩ  ᱜᱚᱢᱠᱮᱭᱟᱜ  ᱥᱟᱶᱦᱮᱫ  

ᱨᱮ  ᱡᱚᱛᱚ  ᱨᱮᱜᱮ  ᱡᱟᱹᱛᱤ,  ᱥᱟᱶᱛᱟ,  ᱫᱷᱚᱨᱚᱢ,  ᱞᱟᱠᱪᱟᱨ,  ᱚᱞ,  ᱯᱟᱹᱨᱥᱤ,  ᱥᱟᱶᱦᱮᱫ  ᱪᱮᱫ  

ᱞᱮᱠᱟᱛᱮ  ᱵᱟᱧᱪᱟᱣ  ᱛᱟᱦᱮᱸᱱᱟ ᱾ ᱚᱱᱟ  ᱨᱮᱱᱟᱜ  ᱦᱚᱨ  ᱰᱟᱦᱟᱨ  ᱜᱮ  ᱟᱡᱟᱜ  ᱥᱟᱶᱦᱮᱫ  

ᱛᱟᱞᱟᱛᱮ  ᱞᱟᱹᱭ  ᱚᱴᱚ  ᱟᱠᱟᱜ ᱼ ᱟ ᱾ ᱟᱡᱟᱜ  ᱡᱤᱭᱚᱱ  ᱡᱟᱠ  ᱨᱮ  ᱥᱟᱶᱛᱟ  ᱨᱮ  ᱚᱠᱟ  ᱞᱮᱠᱟᱱ  

ᱜᱷᱚᱴᱚᱱ  ᱠᱚ  ᱜᱷᱚᱴᱟᱣ  ᱟᱠᱟᱱᱟ ᱾ ᱟᱨ  ᱥᱟᱶᱛᱟ  ᱨᱮᱱᱟᱜ  ᱦᱟᱞᱚᱛ  ᱚᱠᱟ  ᱞᱮᱠᱟ  ᱛᱟᱦᱮᱸ  

ᱠᱟᱱᱟ  ᱚᱱᱟᱠᱚ  ᱡᱚᱛᱚ  ᱨᱚᱯᱷᱟ  ᱫᱚᱦᱚᱭ  ᱞᱟᱹᱜᱤᱫ  ᱥᱟᱶᱦᱮᱫ  ᱮ  ᱥᱤᱨᱡᱚᱱ  ᱟᱠᱟᱜ ᱼ ᱟ ᱾  

ᱟᱡ  ᱮ  ᱚᱞ  ᱟᱠᱟᱫ  ᱯᱚᱛᱚᱵ  ᱠᱚᱫᱚ  ᱦᱩᱭᱩᱜ  ᱠᱟᱱᱟ ᱼ ᱧᱮᱞ  ᱡᱚᱝ  ᱞᱟᱹᱜᱤᱫ  ᱚᱞ,  ᱚᱞ  

ᱩᱯᱨᱩᱢ,  ᱚᱞ  ᱪᱮᱢᱮᱫ,  ᱯᱟᱹᱨᱥᱤ  ᱯᱚᱦᱟ,  ᱯᱟᱹᱨᱥᱤ  ᱤᱛᱩᱱ,  ᱯᱟᱹᱨᱥᱤ  ᱚᱯᱟᱫ,  ᱮᱞᱠᱷᱟ  

ᱯᱚᱛᱚᱵ,  ᱨᱚᱱᱚᱲ,  ᱵᱟᱠᱷᱮᱬ,  ᱵᱤᱫᱩ  ᱪᱟᱱᱫᱟᱱ,  ᱠᱷᱮᱨᱣᱟᱲ  ᱵᱤᱨ,  ᱫᱟᱲᱮ  ᱜᱮ  ᱫᱷᱚᱱ,  

ᱥᱤᱫᱚ  ᱠᱟᱹᱱᱦᱩ  ᱥᱟᱱᱛᱟᱲ  ᱦᱩᱞ,  ᱞᱟᱠᱪᱟᱨ  ᱥᱮᱨᱮᱧ  ᱮᱢᱟᱱ  ᱟᱭᱢᱟ  ᱜᱚᱴᱟᱝ  ᱯᱚᱛᱚᱵ  

ᱚᱞ  ᱠᱟᱛᱮ  ᱥᱟᱶᱦᱮᱫ  ᱮ  ᱠᱤᱥᱟᱹᱬ  ᱚᱴᱚ  ᱟᱠᱟᱜ ᱼ ᱟ ᱾   

ᱢᱟᱹᱱ  ᱥᱤᱨᱯᱟᱹ 

ᱜᱩᱨᱩ  ᱜᱚᱢᱠᱮ  ᱫᱚ  ᱥᱟᱱᱛᱟᱲ  ᱥᱟᱶᱛᱟ,  ᱡᱟᱹᱛᱤ,  ᱯᱟᱹᱨᱥᱤ,  ᱥᱟᱶᱦᱮᱫ  ᱞᱟᱹᱜᱤᱱ  ᱟᱹᱰᱤ  

ᱟᱭᱢᱟ  ᱜᱮᱭ  ᱠᱟᱹᱢᱤ  ᱟᱠᱟᱜ ᱼ ᱟ ᱾ ᱚᱱᱟᱛᱮ  ᱟᱹᱰᱤᱜᱟᱱ  ᱢᱟᱹᱱ  ᱥᱤᱨᱯᱟᱹᱭ  ᱧᱟᱢ  ᱟᱠᱟᱜ ᱼ ᱟ 

᱾ ᱟᱹᱫᱤᱵᱟᱹᱥᱤ  ᱢᱚᱦᱟᱥᱚᱵᱷᱟ  ᱨᱤᱱ  ᱯᱟᱨᱥᱮᱛ  ᱡᱚᱭᱯᱟᱞ  ᱥᱤᱝ  ᱫᱚ  ᱨᱚᱜᱷᱩᱱᱟᱛᱷ  ᱢᱩᱨᱢᱩ  

“ᱯᱚᱱᱰᱤᱛ”  ᱢᱮᱱᱛᱮ  ᱢᱟᱹᱱ  ᱥᱟᱨᱦᱟᱣ  ᱞᱮᱫᱮᱭᱟ ᱾ ᱢᱚᱭᱩᱨᱵᱷᱚᱸᱡᱽ  ᱟᱹᱫᱤᱵᱟᱹᱥᱤ  

ᱢᱚᱦᱟᱥᱚᱵᱷᱟ  ᱫᱚ  “ᱜᱩᱨᱩ  ᱜᱚᱢᱠᱮ”  ᱧᱩᱛᱩᱢᱟᱱ  ᱢᱟᱹᱱ  ᱮ  ᱪᱟᱞ  ᱟᱫᱮ  ᱛᱟᱦᱮᱸᱱ ᱾ ᱩᱰᱤᱥᱟ  

ᱥᱟᱦᱤᱛᱭᱚ  ᱟᱠᱟᱰᱮᱢᱤ  ᱯᱟᱦᱴᱟ  ᱠᱷᱚᱱ  ᱒᱘ᱹ᱐᱓᱑᱙᱗᱘  ᱥᱟᱞᱮᱨᱮ  ᱢᱟᱹᱱ  ᱥᱟᱠᱟᱢᱮ  ᱧᱟᱢ  

ᱞᱮᱜ ᱼ ᱟ ᱾  ᱑᱙᱗᱙  ᱥᱟᱞᱮᱨᱮ  ᱵᱮᱝᱜᱚᱞ  ᱥᱚᱨᱠᱟᱨ  ᱴᱷᱮᱱ  ᱠᱷᱚᱱ  ᱢᱟᱹᱱ  ᱥᱟᱠᱟᱢ ᱾ ᱑᱙᱘᱐  

ᱥᱟᱞᱮᱨᱮ  ᱩᱛᱚᱨ  ᱩᱰᱤᱥᱟ  ᱥᱟᱦᱤᱛᱭᱚ  ᱥᱚᱸᱥᱠᱨᱩᱛᱤ  ᱥᱚᱢᱢᱮᱞᱚᱱ  ᱯᱟᱦᱴᱟ  ᱠᱷᱚᱱ  ᱢᱟᱹᱱ 

᱾ ᱟᱹᱫᱤᱵᱟᱹᱥᱤ  ᱠᱚᱣᱟᱜ  ᱞᱟᱠᱪᱟᱨ,  ᱚᱞᱪᱤᱠᱤ  ᱟᱨ  ᱯᱟᱹᱨᱥᱤ  ᱥᱟᱶᱦᱮᱫ  ᱞᱟᱦᱟᱱᱛᱤ  

ᱞᱟᱹᱜᱤᱫ  ᱡᱚᱛᱚ  ᱠᱷᱚᱱ  ᱢᱟᱨᱟᱝ  ᱢᱟᱹᱱ  D. Lit.  ᱢᱟᱹᱱ  ᱫᱚ  ᱥᱟᱱᱛᱟᱲ  ᱥᱟᱶᱛᱟᱭ  ᱪᱟᱞ  

ᱟᱠᱟᱫᱮᱭᱟ ᱾ ᱯᱚᱸᱰᱮᱛ  ᱨᱚᱜᱷᱩᱱᱟᱛᱷ  ᱢᱩᱨᱢᱩ  ᱫᱚ  ᱥᱟᱱᱛᱟᱲ  ᱥᱟᱶᱛᱟ  ᱨᱮ  ᱟᱡᱟᱜ  ᱠᱟᱹᱢᱤ  

ᱠᱟᱹᱥᱱᱤ  ᱟᱨ  ᱢᱟᱹᱱ  ᱥᱟᱨᱦᱟᱣ  ᱛᱮᱜᱮ  ᱥᱟᱶᱛᱟ  ᱫᱚᱭ  ᱠᱤᱥᱟᱹᱬ  ᱟᱠᱟᱜ ᱼ ᱟ ᱾  

ᱜᱷᱟᱨᱚᱸᱡᱽ   ᱡᱤᱭᱚᱱ 

ᱜᱩᱨᱩ  ᱜᱚᱢᱠᱮ  ᱡᱚᱠᱷᱚᱱ  ᱵᱟᱹᱨᱯᱟᱫᱟ  ᱦᱟᱭ  ᱥᱠᱩᱞ  ᱨᱮᱭ  ᱯᱟᱲᱦᱟᱣᱜ  ᱠᱟᱱ  ᱛᱟᱦᱮᱸᱫ  

ᱩᱱ  ᱡᱷᱚᱜ  ᱜᱮ  ᱟᱡᱟᱜ  ᱵᱟᱯᱞᱟ  ᱫᱚ  ᱦᱩᱭ  ᱞᱮᱱᱟ ᱾ ᱜᱩᱨᱩ  ᱜᱚᱢᱠᱮ  ᱟᱡ  ᱵᱟᱵᱟ  

ᱱᱚᱱᱫᱚᱞᱟᱞ  ᱜᱮ  ᱯᱮᱲᱟ  ᱫᱚᱭ  ᱯᱟᱸᱡᱟ  ᱠᱮᱫ  ᱠᱚᱣᱟ ᱾ ᱚᱱᱠᱟᱛᱮ  ᱯᱮᱲᱟ  ᱦᱚᱲ  ᱫᱚ  

ᱠᱩᱪᱩᱝᱼᱯᱤᱲ  ᱨᱮᱱᱟᱜ  ᱡᱟᱢᱡᱳᱲᱟ  ᱟᱹᱛᱩ  ᱨᱮᱠᱚ  ᱧᱟᱢ  ᱮᱱᱟ ᱾ ᱚᱱᱟ  ᱠᱩᱪᱩᱝᱼᱯᱤᱲ  ᱨᱮᱱᱟᱜ  

ᱡᱟᱢᱡᱳᱲᱟ  ᱟᱹᱛᱩ  ᱨᱮ  ᱢᱟᱹᱡᱷᱤ  ᱫᱚᱭ  ᱛᱟᱦᱮᱸ  ᱠᱟᱱᱟ  ᱫᱟᱥᱢᱟᱛ  ᱵᱟᱥᱠᱮ ᱾ ᱫᱟᱥᱢᱟᱛ  

ᱵᱟᱥᱠᱮ  ᱨᱤᱱ  ᱡᱚᱛᱚ  ᱠᱷᱚᱱ  ᱦᱩᱰᱤᱧ  ᱩᱛᱟᱹᱨᱤᱡ  ᱠᱩᱲᱤ  ᱜᱤᱫᱽᱨᱟᱹ  ᱦᱟᱜ  ᱧᱩᱛᱩᱢ  ᱫᱚ  

ᱱᱚᱦᱟ  ᱵᱟᱥᱠᱮ  ᱛᱟᱦᱮᱸ  ᱠᱟᱱᱟ ᱾ ᱩᱱᱤ  ᱢᱟᱹᱡᱷᱤ  ᱦᱚᱯᱚᱱ  ᱮᱨᱟ  ᱦᱩᱰᱤᱧ  ᱠᱩᱲᱤ  ᱜᱮ  ᱜᱩᱨᱩ  

ᱜᱚᱢᱠᱮ  ᱞᱟᱹᱜᱤᱱ  ᱡᱤᱣᱤ  ᱡᱩᱨᱤ  ᱞᱮᱠᱟᱛᱮ  ᱠᱚ  ᱵᱟᱹᱱᱤᱡ  ᱟᱹᱜᱩ  ᱞᱮᱫᱮᱭᱟ ᱾ ᱱᱚᱦᱟ  ᱵᱟᱥᱠᱮ  

ᱥᱟᱶᱛᱮ  ᱜᱩᱨᱩ  ᱜᱚᱢᱠᱮᱭᱟᱜ  ᱵᱟᱯᱞᱟ  ᱫᱚ  ᱟᱹᱰᱤ  ᱡᱟᱠᱼᱡᱚᱢᱚᱠ  ᱨᱟᱹᱥᱠᱟᱹ  ᱥᱮᱞᱮᱫ  ᱦᱩᱭ  

ᱞᱮᱱᱟ ᱾ ᱜᱩᱨᱩ  ᱜᱚᱢᱠᱮ  ᱫᱚ  ᱵᱟᱯᱞᱟᱭᱮᱱ  ᱛᱟᱭᱚᱢ  ᱦᱚᱸ  ᱚᱞᱚᱜ  ᱫᱚ  ᱵᱟᱭ  ᱵᱟᱹᱜᱤ  ᱞᱮᱜ 

ᱼ ᱟ ᱾ ᱵᱟᱯᱞᱟ  ᱠᱟᱛᱮ  ᱦᱚᱸ  ᱱᱟᱯᱟᱭ  ᱛᱮᱜᱮ  ᱢᱮᱴᱨᱤᱠ  ᱵᱤᱱᱤᱰ  ᱫᱚᱭ  ᱯᱟᱥ  ᱞᱮᱜ ᱼ ᱟ ᱾ 

ᱯᱚᱸᱰᱮᱛ  ᱨᱚᱜᱷᱩᱱᱟᱛᱷ  ᱢᱩᱨᱢᱩ  ᱟᱨ  ᱱᱚᱦᱟ  ᱵᱟᱥᱠᱮ  ᱛᱤᱠᱤᱱᱟᱜ  ᱛᱤ  ᱠᱷᱚᱱ  ᱢᱚᱬᱮ  

ᱵᱚᱭᱦᱟ  ᱯᱚᱯᱚᱝᱜᱽᱲᱟ  ᱠᱚ  ᱚᱢᱚᱱ  ᱞᱮᱱᱟ ᱾ ᱯᱩᱱ  ᱠᱚᱲᱟ  ᱜᱤᱫᱽᱨᱟᱹ  ᱟᱨ  ᱢᱤᱫᱴᱟᱹᱝ  ᱮᱠᱞᱟ  

ᱠᱩᱲᱤ  ᱜᱤᱫᱽᱨᱟᱹᱭ  ᱛᱟᱦᱮᱸ  ᱠᱟᱱᱟ ᱾ ᱩᱱᱠᱩᱣᱟᱜ  ᱧᱩᱛᱩᱢ  ᱫᱚ  ᱦᱩᱭᱩᱜ  ᱠᱟᱱᱟ ᱼ ᱥᱤᱫᱽᱞᱟᱞ  

ᱢᱩᱨᱢᱩ,  ᱫᱚᱥᱨᱚᱛᱷ  ᱢᱩᱨᱢᱩ,  ᱵᱟᱦᱟ  (ᱥᱚᱞᱢᱟ)  ᱢᱩᱨᱢᱩ,  ᱵᱚᱭᱫᱭᱚᱱᱟᱛᱷ  ᱢᱩᱨᱢᱩ,  

ᱥᱩᱨᱡᱤᱛ  ᱢᱩᱨᱢᱩ ᱾ ᱥᱩᱨᱡᱤᱛ  ᱢᱩᱨᱢᱩ  ᱫᱚ  ᱥᱩᱨᱟᱹᱭ  ᱢᱮᱱᱛᱮ  ᱦᱚᱸᱠᱚ  ᱦᱚᱦᱚ  ᱟᱭᱟ ᱾   

ᱢᱩᱪᱟᱹᱫ   ᱡᱤᱭᱚᱱ 

ᱜᱩᱨᱩ  ᱜᱚᱢᱠᱮ  ᱯᱚᱸᱰᱮᱛ  ᱨᱚᱜᱷᱩᱱᱟᱛᱷ  ᱢᱩᱨᱢᱩ  ᱟᱜ  ᱢᱩᱪᱟᱹᱫ  ᱡᱤᱭᱚᱱ  ᱫᱚ  ᱰᱟᱦᱟᱨᱰᱤ  

ᱨᱮᱜᱮ  ᱠᱷᱮᱢᱟᱣ  ᱞᱮᱱᱟ ᱾ ᱱᱚᱶᱟ  ᱫᱷᱟᱹᱨᱛᱤ  ᱨᱮ  ᱡᱟᱱᱟᱢ  ᱞᱮᱱᱠᱷᱟᱱ  ᱢᱤᱫᱼᱫᱤᱱ  ᱵᱟᱝ  

ᱢᱤᱫᱼᱫᱤᱱ  ᱜᱩᱡᱩᱜ  ᱫᱚ  ᱦᱩᱭᱩᱜ  ᱜᱮᱭᱟ ᱾ ᱡᱟᱦᱟᱸ  ᱞᱮᱠᱟᱱ  ᱦᱚᱲᱜᱮ,  ᱡᱟᱦᱟᱸ  ᱛᱤᱱ  

ᱢᱟᱨᱟᱝ  ᱦᱚᱲ  ᱜᱮ,  ᱢᱟᱹᱱᱢᱤ  ᱨᱮᱢ  ᱡᱟᱱᱟᱢ  ᱟᱠᱟᱱ  ᱠᱷᱟᱱ  ᱫᱚ  ᱢᱤᱫ  ᱫᱤᱱ  ᱦᱤᱞᱚᱜ  

ᱜᱩᱡᱩᱜ  ᱫᱚ  ᱦᱩᱭᱩᱜ  ᱜᱮᱭᱟ ᱾ ᱪᱟᱸᱫᱚ  ᱵᱚᱸᱜᱟ  ᱦᱟᱜ  ᱱᱚᱶᱟ  ᱞᱤᱠᱷᱚᱱ  ᱫᱚ  ᱚᱦᱚᱜᱮᱭ  

ᱮᱲᱟᱣ  ᱫᱟᱲᱮ  ᱠᱮᱭᱟ ᱾ ᱩᱱᱤᱫᱚ  ᱢᱤᱫ  ᱵᱷᱟᱹᱜᱤ  ᱦᱚᱲᱮ  ᱦᱩᱭᱩᱜ  ᱟᱨᱵᱟᱝ  ᱵᱟᱹᱲᱤᱡ  ᱦᱚᱲᱮ  

ᱦᱩᱭᱩᱜ  ᱪᱮ  ᱵᱚᱝᱜᱟ  ᱞᱮᱠᱟᱱ  ᱦᱚᱲ  ᱜᱮᱭ  ᱦᱩᱭ  ᱠᱚᱜ  ᱫᱷᱩᱲᱤ ᱼ ᱫᱷᱟᱹᱨᱛᱤ  ᱨᱮᱭᱟᱜ  

ᱱᱚᱶᱟ  ᱱᱮᱭᱟᱢ  ᱫᱚ  ᱵᱷᱩᱸᱡᱟᱹᱣ  ᱛᱮᱜᱮ  ᱦᱩᱭ  ᱟᱭᱟ ᱾ ᱥᱟᱱᱛᱟᱲ  ᱥᱟᱶᱛᱟ  ᱛᱟᱞᱟ  ᱨᱮ  

ᱜᱩᱨᱩ  ᱜᱚᱢᱠᱮ  ᱯᱚᱸᱰᱮᱛ  ᱨᱚᱜᱷᱩᱱᱟᱛᱷ  ᱢᱩᱨᱢᱩ  ᱦᱚᱸ  ᱟᱹᱰᱤ  ᱢᱟᱨᱟᱝ  ᱢᱟᱱᱚᱛᱟᱱ,  

ᱢᱚᱦᱚᱛᱟᱱ  ᱦᱚᱲ  ᱜᱮ  ᱱᱚᱶᱟ  ᱫᱷᱩᱲᱤ  ᱫᱷᱟᱹᱨᱛᱤ  ᱨᱮ  ᱵᱚᱝᱜᱟ  ᱞᱮᱠᱟᱭ  ᱚᱯᱮᱞ  ᱞᱮᱱ  

ᱛᱟᱦᱮᱸᱱ ᱾ ᱢᱮᱱᱠᱷᱟᱱ  ᱵᱚᱝᱜᱟ  ᱞᱮᱠᱟᱱ  ᱦᱚᱲ  ᱮ  ᱛᱟᱦᱮᱸ  ᱠᱟᱱ  ᱨᱮᱦᱚᱸ  ᱢᱟᱹᱱᱢᱤ  ᱨᱮᱭ  

ᱡᱟᱱᱟᱢ  ᱞᱮᱱᱟ ᱾ ᱚᱱᱟᱛᱮ  ᱜᱚᱡᱼᱜᱩᱨ  ᱠᱷᱚᱱ  ᱫᱚ  ᱵᱟᱝ  ᱮ  ᱮᱲᱟᱣ  ᱫᱟᱲᱮᱭᱟᱫ  ᱛᱟᱦᱮᱸᱫ 

᱾ ᱡᱟᱹᱛᱤ,  ᱥᱟᱶᱛᱟ,  ᱯᱟᱹᱨᱥᱤ,  ᱥᱟᱶᱦᱮᱫ  ᱞᱟᱹᱜᱤᱫ  ᱠᱟᱹᱢᱤ  ᱠᱟᱹᱢᱤ  ᱛᱮᱜᱮ  ᱐᱑ᱹ᱐᱒ᱹ᱑᱙᱘᱒  

ᱥᱟᱞᱮᱨᱮ  ᱜᱩᱨᱩ  ᱜᱚᱢᱠᱮ  ᱫᱚ  ᱱᱚᱶᱟ  ᱫᱷᱩᱲᱤ  ᱫᱷᱟᱹᱨᱛᱤ  ᱠᱷᱚᱱ  ᱵᱤᱫᱟᱹᱭᱮ  ᱦᱟᱛᱟᱣ  

ᱠᱮᱫᱟ  ᱡᱟᱭᱡᱩᱜᱽ  ᱞᱟᱹᱜᱤᱫ  ᱛᱮ ᱾ ᱢᱮᱱᱠᱷᱟᱱ  ᱟᱡᱟᱜ  ᱠᱟᱹᱢᱤ  ᱠᱟᱹᱥᱱᱤ  ᱛᱟᱞᱟᱛᱮ  

ᱥᱟᱱᱛᱟᱲ  ᱥᱟᱶᱛᱟ  ᱥᱟᱶᱦᱮᱫ  ᱨᱮ  ᱡᱟᱭᱡᱩᱜᱽ  ᱞᱟᱹᱜᱤᱫ  ᱡᱤᱣᱤᱫ  ᱜᱮ  ᱛᱟᱦᱮᱸᱱᱟ ᱾ 

ᱥᱟᱱᱛᱟᱲᱤ  ᱥᱟᱶᱦᱮᱫ  ᱥᱟᱦᱴᱟ  ᱨᱮ  ᱡᱩᱞᱩᱜ  ᱤᱯᱤᱞ  ᱞᱮᱠᱟ  ᱰᱤᱜᱽ  ᱰᱤᱜᱽ  ᱢᱟᱨᱥᱟᱞ  

ᱟᱠᱟᱜᱮᱭ  ᱛᱟᱦᱮᱸᱱᱟ ᱾  

ᱥᱟᱨ  ᱠᱟᱛᱷᱟ (Conclusion)  

ᱱᱚᱶᱟ  ᱫᱷᱩᱲᱤ  ᱫᱷᱟᱹᱨᱛᱤ  ᱨᱮ  ᱥᱤᱥᱤᱨᱡᱟᱹᱣᱤᱡ  ᱨᱤᱱ  ᱡᱚᱛᱚ  ᱠᱷᱚᱱ  ᱥᱚᱨᱮᱥᱟᱱ  ᱡᱤᱣᱤ  

ᱫᱚᱭ  ᱦᱩᱭᱩᱜ  ᱠᱟᱱᱟ  ᱢᱟᱹᱱᱢᱤ ᱾ ᱢᱟᱹᱱᱢᱤ  ᱱᱚᱶᱟ  ᱫᱷᱟᱹᱨᱛᱤ  ᱨᱮᱠᱚ  ᱦᱤᱡᱩᱜ ᱼ ᱟ  

ᱢᱮᱱᱠᱷᱟᱱ  ᱟᱠᱚ  ᱛᱮᱫᱚ  ᱵᱟᱝᱼᱟ ᱾ ᱥᱤᱥᱤᱨᱡᱟᱹᱣᱤᱡ  ᱜᱮ  ᱱᱚᱰᱮ  ᱫᱚᱭ  ᱵᱷᱮᱡᱟ  ᱠᱚᱣᱟ  

ᱠᱟᱹᱢᱤ  ᱡᱚᱝ  ᱟᱨ  ᱨᱟᱹᱥᱠᱟᱹ  ᱦᱩᱞᱟᱹᱝ  ᱡᱚᱝ  ᱞᱟᱹᱜᱤᱫ ᱾ ᱫᱷᱟᱹᱨᱛᱤ  ᱨᱮ  ᱡᱟᱦᱟᱸ  ᱛᱤᱱᱟᱹᱜ  

ᱜᱮ  ᱢᱟᱹᱱᱢᱤ  ᱢᱮᱱᱟᱜ  ᱟᱠᱟᱫ  ᱵᱚᱱ  ᱡᱚᱛᱚ  ᱦᱚᱲᱟᱜ  ᱜᱮ  ᱟᱯᱟᱱ  ᱟᱹᱯᱤᱱ  ᱯᱟᱹᱨᱥᱤ  

ᱢᱮᱱᱟᱜ  ᱟᱠᱟᱜ ᱼ ᱟ ᱾ ᱟᱯᱟᱱ  ᱟᱹᱯᱤᱱ  ᱯᱟᱹᱨᱥᱤ  ᱟᱹᱱᱩᱡ  ᱪᱤᱠᱤ  ᱛᱟᱞᱟᱛᱮ  ᱥᱟᱶᱦᱮᱫ  ᱠᱚ  

ᱦᱟᱨᱟ  ᱨᱟᱠᱟᱵ  ᱟᱠᱟᱜ ᱼ ᱟ ᱾ ᱚᱱᱠᱟᱜᱮ  ᱥᱟᱱᱛᱟᱲᱤ  ᱥᱟᱶᱦᱮᱫ  ᱥᱟᱦᱴᱟᱨᱮ  ᱟᱹᱰᱤᱜᱟᱱ  

ᱚᱱᱚᱞᱤᱭᱟᱹ  ᱠᱚ  ᱟᱠᱚᱣᱟᱜ  ᱠᱟᱹᱢᱤ  ᱠᱟᱹᱥᱱᱤ  ᱛᱟᱞᱟᱛᱮ  ᱥᱟᱶᱦᱮᱫ  ᱨᱮ  ᱡᱤᱭᱚᱱ  ᱪᱤᱛᱟᱹᱨ  

ᱠᱚ  ᱠᱷᱚᱫᱟ  ᱚᱴᱚ  ᱟᱠᱟᱜ ᱼ ᱟ ᱾ ᱥᱟᱱᱛᱟᱲ  ᱥᱟᱶᱛᱟ  ᱛᱟᱞᱟᱨᱮ  ᱚᱞ  ᱜᱩᱨᱩ  ᱯᱚᱸᱰᱮᱛ  

ᱨᱚᱜᱷᱩᱱᱟᱛᱷ  ᱢᱩᱨᱢᱩ  ᱦᱚᱸ  ᱥᱟᱱᱛᱟᱲᱤ  ᱯᱟᱹᱨᱥᱤ  ᱞᱟᱹᱜᱤᱱ  ᱡᱚᱛᱷᱟᱛ  ᱟᱹᱱᱩᱡ  ᱪᱤᱠᱤ  

‘ᱚᱞᱪᱤᱠᱤ’  ᱛᱟᱞᱟᱛᱮ  ᱥᱟᱶᱦᱮᱫ  ᱥᱤᱨᱡᱚᱱ  ᱠᱟᱛᱮ  ᱥᱟᱶᱦᱮᱫ  ᱮ  ᱦᱟᱨᱟᱵᱩᱨᱩ  ᱞᱮᱜ ᱼ ᱟ ᱾  

ᱱᱚᱝᱠᱟᱱᱟᱜ  ᱠᱟᱹᱢᱤ  ᱠᱟᱹᱥᱱᱤ  ᱠᱚ  ᱛᱟᱞᱟᱛᱮ  ᱥᱟᱱᱛᱟᱲᱤ  ᱥᱟᱶᱦᱮᱫ  ᱨᱮ  ᱟᱡᱟᱜ  ᱡᱤᱭᱚᱱ  

ᱮᱱᱮᱢ  ᱟᱥᱟᱢᱵᱷᱮᱲ  ᱢᱮᱱᱟᱜ  ᱟᱠᱟᱫ  ᱛᱟᱭᱟ ᱾  

ᱜᱚᱲᱚ  ᱦᱟᱛᱟᱣ  ᱟᱠᱟᱱ  ᱯᱚᱛᱚᱵ  ᱠᱚ (Reference) 

1. ᱢᱩᱨᱢᱩ, ᱥᱩᱠᱩᱢᱟᱨ,  “ᱯᱚᱱᱰᱤᱛ  ᱨᱚᱜᱷᱩᱱᱟᱛᱷ  ᱢᱩᱨᱢᱩ  ᱟᱜ  ᱡᱤᱭᱚᱱ  ᱫᱚᱨᱥᱚᱱ  

ᱟᱨ  ᱚᱞᱪᱤᱠᱤ”,  ᱠᱷᱮᱨᱣᱟᱲ  ᱨᱟᱡᱽ  ᱯᱚᱵᱽᱞᱤᱠᱟᱥᱚᱱ  (᱒᱐᱒᱑),   ᱥᱟᱦᱴᱟ ᱼ ᱓ 

2. ᱢᱩᱨᱢᱩ,  ᱢᱟᱹᱱᱥᱤᱧ,  “ᱜᱩᱨᱩ  ᱜᱚᱢᱠᱮ  ᱦᱤᱛᱞᱟᱹᱭ”,  ᱠᱟᱹᱯᱤ  ᱵᱩᱨᱩ  ᱯᱚᱵᱽᱞᱤᱠᱟᱥᱚᱱ,  

ᱪᱷᱚᱴᱨᱟᱭ  ᱢᱩᱨᱢᱩ,  ᱚᱰᱤᱥᱟ (᱑᱙᱙᱙), ᱥᱟᱦᱴᱟ ᱼ ᱒ 

3. ᱦᱮᱢᱵᱽᱨᱚᱢ,  ᱫᱩᱞᱤ, “ᱯᱚᱸᱰᱮᱛ ᱨᱟᱹᱜᱷᱩᱱᱟᱛᱷ  ᱢᱩᱨᱢᱩᱣᱟᱜ ᱺ ᱡᱤᱭᱚᱱ ᱼ 

ᱠᱟᱹᱨᱫᱷᱟᱹᱱᱤ” ᱼ ᱛᱷᱮᱥᱤᱥ (᱒᱐᱑᱙) ᱼ ᱥᱟᱦᱴᱟ ᱼ ᱑᱙ 

4. ᱚᱱᱟᱜᱮ, ᱥᱟᱦᱴᱟ ᱼ ᱒᱐ 

5. ᱢᱩᱨᱢᱩ,  ᱨᱟᱢ  ᱪᱚᱱᱫᱨᱚ, “ᱜᱩᱨᱩ  ᱜᱚᱢᱠᱮ  ᱯᱚᱸᱰᱮᱛ  ᱨᱟᱹᱜᱷᱩᱱᱟᱛᱷ  ᱢᱩᱨᱢᱩ”, ᱼ 

ᱯᱟᱨᱥᱟᱞᱮᱛ ᱼ ᱯᱟᱨᱵᱚᱛᱤ  ᱢᱩᱨᱢᱩ,  ᱠᱷᱟᱱᱭᱟᱱ,  ᱦᱩᱜᱽᱞᱤ (᱒᱐᱐᱔),  ᱥᱟᱦᱴᱟ ᱼ ᱕᱒ 

6. ᱚᱱᱟᱜᱮ,  ᱥᱟᱦᱴᱟ ᱼ ᱕᱓ 

7. ᱢᱟᱨᱰᱤ,  ᱰᱨᱹ  ᱜᱩᱢᱫᱟ,  “ᱯᱤᱲᱤ”, ᱼ ᱛᱩᱨᱩᱭ  ᱪᱟᱸᱫᱚᱠᱤᱭᱟᱹ  ᱥᱟᱶᱦᱮᱫ  ᱯᱟᱛᱷᱟᱢ ᱼ 

ᱵᱷᱚᱞᱭᱩᱢ ᱼ ᱑, ᱤᱥᱥᱩ ᱼ ᱑, ᱡᱩᱞᱟᱭᱼᱰᱮᱥᱮᱢᱵᱚᱨ (᱒᱐᱒᱔), ᱥᱟᱦᱴᱟ ᱼ ᱓᱖ 

8. ᱢᱩᱨᱢᱩ,  ᱯᱚᱸᱰᱮᱛ  ᱨᱟᱹᱜᱷᱩᱱᱟᱛᱷ, ᱼ “ᱞᱟᱠᱪᱟᱨ  ᱥᱮᱨᱮᱧ”, ᱼ ᱯᱟᱨᱥᱟᱞᱮᱛ ᱼ ᱢᱟᱨᱥᱟᱞ  

ᱵᱟᱢᱵᱮᱨ,  ᱚᱯᱷᱮᱥᱴ  ᱯᱨᱮᱥ,  ᱟᱹᱫᱤᱵᱟᱹᱥᱤ  ᱢᱟᱨᱠᱮᱴ,  ᱡᱷᱟᱲᱜᱽᱨᱟᱢ  (᱑᱙᱘᱑), 

ᱥᱟᱦᱴᱟ ᱼ ᱑᱑ 

 


